
ᒪᐃ 25, 2009 

 

ᔭᐃᒥᓯ ᐋᕆᐊᕐᒧᑦ, ᒪᓕᒐᓕᐅᖅᑎ 
ᓄᓇᕗᑦ ᒪᓕᒐᓕᐅᕐᕕᐊᓄᑦ ᐅᖃᖅᑎ 
ᐃᖃᓗᐃᑦ, ᓄᓇᕗᑦ 
 

 

ᐅᖃᖅᑏ, 

 

ᖁᕕᐊᓱᒃᑐᖓ ᑐᓐᓂᖅᑯᑎᖃᕈᓐᓇᕈᒪ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᕐᕋᒍᑕᒫᖅᓯᐅᑎᖏᑦᑕ ᐅᓂᒃᑳᖏᓐᓂᒃ, 
ᐊᑐᖅᑐᑦ ᐊᐃᕐᕆᓕ 1, 2008-ᒥᑦ ᒫᔾᔨ 31, 2009-ᒧᑦ. 

ᐅᓂᒃᑳᓕᐊᒃᑲ ᑐᓐᓂᖅᑯᑎᒋᕙᒃᑲ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 57 ᐊᑐᖅᖢᒍ. 

 

ᐃᓚᓐᓈᑦ, 

 

 

 

ᓄᐊᒪᓐ ᐱᑭᐅᓪ 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᖏᑦ 2008 – 2009 

ᓯᕗᓪᓕᖅ          1 

ᐱᒋᐊᕐᓂᖓ          1 

2008-2009-ᒥ ᐱᓕᕆᐊᕆᓚᐅᖅᑕᖏᑦ:       2 
 
 ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᓕᓐᓂᐊᖅᑎᑦᑎᓂᕆᓚᐅᖅᑕᖓ   2 

 ᒪᓕᒐᓕᐅᖅᑏᑦ ᓇᓗᓇᐃᔭᐃᓂᖏᑦ       2 

 ᖃᐅᔨᒪᔨᑕᕆᔭᐅᓂᖅ        3 

 ᒪᓕᒐᓕᐅᖅᑏᑦ ᖃᓄᐃᓕᐅᕐᓂᖏᑦ ᑭᒡᒐᖅᑐᐃᓪᓗᑎᒃ ᓂᕈᐊᖅᑎᒥᖕᓂᒃ   3 

 ᓇᖕᒥᓂᖁᑎᒋᔭᐅᔪᑦ ᐸᐸᑕᐅᓂᖏᓐᓄᑦ ᐊᖏᕈᑏᑦ     4 

 ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑏᑦ ᖃᓄᐃᓕᐅᕐᓂᖏᑦᑕ ᕿᒥᕐᕈᓇᒃᑕᐅᓂᖏᑦ  4 

 ᒪᓕᒐᓕᐅᖅᑏᑦ ᐃᑲᔪᖅᑎᖏᑦ ᐊᒻᒪᓗ ᒥᓂᔅᑕᐃᑦ ᑎᑎᕋᖅᑎᖏᑦ   5 

 ᐊᐱᖅᑯᑏᑦ         5 

 ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᖃᑎᓐᓂᒃ ᐅᖃᖃᑎᖃᖃᑦᑕᕐᓂᖅ   5 

 ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ     6 

 ᓄᓇᕗᒻᒧᑦ ᐳᓛᕆᐊᕐᓂᖅ        6 

 
ᐅᔾᔨᕆᓯᒪᔭᒃᑲ ᐊᑐᓕᖁᔭᓕᐊᒃᑲᓗ       6 
 
 ᒪᓕᒐᓕᐅᖅᑏᑦ ᒪᓕᒐᓕᐅᕐᕕᖕᒥ ᐱᐅᓯᕆᔭᖏᑦ     6 

 ᓯᕗᓂᒃᓴᑦᑎᓐᓂ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐋᖅᑭᒋᐊᖅᑕᐅᓛᕐᓂᐊᕐᓂᖓ 7 

 ᓵᑕᒃᓴᐅᔪᓐᓇᕐᓂᕐᒧᑦ ᑐᕌᖓᔪᑦ ᐊᖏᒡᓕᒋᐊᖅᑕᐅᔭᕆᐊᖃᕐᓂᖏᑦ   7 

 
ᒪᑐᔾᔪᑏᑦ          8 
 
 ᐃᓄᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᖃᕆᓴᐅᔭᒃᑰᖅᑎᑕᖏᑦ    8 

 ᖁᕕᐊᓲᑎᖃᕐᓂᖅ ᖁᔭᓐᓇᒦᕐᓂᕐᓗ       8 

 
ᐅᐃᒍᖏᑦ – ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐋᖅᑭᒋᐊᖅᑕᐅᔪᓐᓇᕐᕕᖏᑦ  ᐅᐃᒍᖏᑦ 
 



 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2008-2009 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ 

ᓯᕗᓪᓕᖅ 

ᑕᐃᒪᓐᖓᓂᑦ ᔪᓚᐃ 3, 2008-ᒥᓂᑦ, ᐊᒃᓱᐊᓗᒃ ᖁᕕᐊᓱᒃᓯᒪᔪᖓ ᐅᐱᖢᖓᓗ ᐃᓗᐃᑦᑑᑦᑎᐊᕐᓂᕐᒧᑦ 
ᑲᒥᓴᓇᓐᖑᖅᑎᑕᐅᓯᒪᒐᒪ ᓄᓇᕗᒻᒧᑦ.  ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᓐᖑᖅᑎᑕᐅᓯᒪᑲᐃᓐᓇᓚᐅᖅᑐᖓ ᔪᓚᐃ 3, 2008-
ᒥᑦ, ᑭᓯᐊᓂᓗ ᓇᓗᓇᐃᖅᑕᐅᓪᓚᕆᓚᐅᖅᖢᓂ ᒪᓕᒐᓕᐅᕐᕕᖕᒧᑦ ᓯᑎᐱᕆ 9, 2008-ᖑᑎᓪᓗᒍ, ᐊᒻᒪᓗ 
ᐃᓕᔭᐅᓯᒪᓂᐊᖅᖢᖓ ᑕᓪᓕᒪᓄᑦ ᐊᕐᕌᒍᓄᑦ. 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐃᒻᒥᒃᑰᖅᐳᖅ ᐊᒻᒪᓗ ᑎᒃᑯᐊᖅᑕᐅᓲᖑᓪᓗᓂ ᓄᓇᕗᑦ ᒪᓕᒐᓕᐅᕐᕕᐊᓄᑦ.  
ᑕᐃᒪᐃᓕᖓᖕᒪᑦ ᖃᓄᐃᑦᑐᑐᐃᓐᓇᕐᓄᑦ ᐃᓱᒪᓕᐅᖅᑕᐅᔪᓐᓇᓐᖏᓚᖅ ᐊᒻᒪᓗ ᑎᓕᔭᐅᔪᓐᓇᓐᖏᓚᖅ 
ᖃᓄᐃᓕᐅᕆᐊᖃᕐᓂᕐᒥᒃ ᐱᔭᒃᓴᖅᑖᕆᓯᒪᔭᒥᓂᒃ ᐱᓕᕆᐊᖃᖅᑎᓪᓗᒍ.  ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ 
ᐱᔭᒃᓴᖅᑖᖅᑎᑕᐅᓯᒪᕗᖅ ᒪᓕᒐᓕᐅᕐᕕᖕᒧᑦ ᐊᒃᑐᐃᓂᓕᓕᒫᓂᒃ ᐊᒻᒪᓗ ᑕᖅᑲᒃᑯᓄᖓ ᐱᔨᑦᑎᖅᑎᐅᓪᓗᓂ. 

ᐅᓇ ᓯᕗᓪᓕᖅᐹᑦᑎᐊᕆᓪᓗᒍ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕆᔭᒃᑲ ᒪᓕᒐᓕᐅᕐᕕᖕᒧᑦ.  ᐅᓂᒃᑲᐅᓯᖃᕐᓂᐊᖅᑐᖓ ᔪᓚᐃ 
3, 2008-ᒥᑦ ᐱᒋᐊᕐᓗᒍ ᒫᔾᔨ 31, 2009-ᒧᑦ ᑎᑭᓪᓗᒍ.  ᑕᐃᕕᑦ ᕕᓕᑉ ᔫᓐᔅ, ᐃᓗᐃᑦᑑᑦᑎᐊᕐᓂᕐᒧᑦ 
ᑲᒥᓴᓇᐅᑲᐃᓐᓇᓚᐅᖅᑐᖅ ᐊᐃᕐᕆᓕ 1, 2008-ᒥᑦ ᑎᒃᑯᐊᖅᑕᐅᓂᓐᓄᑦ ᔪᓚᐃᒥ, ᐅᕙᓐᓄᑦ ᐅᖃᓚᐅᖅᑐᖅ 
ᐃᓚᔪᒃᓴᖁᑎᖃᓐᖏᓐᓂᕋᖅᖢᓂ ᐅᑯᓄᖓ ᐅᓂᒃᑳᓕᐊᓐᓄᑦ. 

 
ᐱᒋᐊᕐᓂᖓ: 
 
ᑐᓐᖓᕕᖃᑦᑎᐊᕐᓂᖅ ᒪᑭᒪᑦᑎᐊᕐᓂᕐᓗ ᓱᓕ ᑕᖅᑲᒃᑯᓄᖓ ᓇᓗᖅᑯᑎᓐᖏᔾᔪᑕᐅᕙᒃᐳᖅ ᒐᕙᒪᓂᒃ.  ᐃᒻᒥᒧᑦ 
ᐊᕝᕕᐊᕈᑎᖃᖅᑕᐃᓕᒪᓂᖅ “ᐃᓗᐃᑦᑑᑦᑎᐊᕐᓂᕐᒧᑦ” ᐃᓚᒋᔭᐅᖃᑕᐅᕗᖅ.  ᑭᓯᐊᓂ ᑕᐃᒪᐃᒃᑲᓗᐊᖅᑎᓪᓗᒍ, 
ᐃᓗᐃᑦᑑᑦᑎᐊᕐᓂᖅ ᐅᓄᒃᑲᓐᓂᖅᑐᓂᒃ ᐃᓗᓕᖃᐅᖅᐳᖅ.  ᐃᓗᐃᑦᑑᑦᑎᐊᕐᓂᖅ ᑐᑭᖃᖅᐳᖅ ᐅᒃᐱᕆᔭᖃᕐᓂᕐᒥᒃ ᐊᒻᒪᓗ 
ᐃᓅᓯᖃᑦᑎᐊᕋᓱᖕᓂᕐᒥᒃ.   

ᑎᑎᖅᑲᑦ ᓄᐃᑦᑎᔾᔪᑕᐅᓚᐅᖅᓯᒪᔪᑦ ᓄᓇᕗᒻᒥᐅᑦ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖓᓐᓂᒃ ᑕᐃᒎᓯᖃᓚᐅᖅᓯᒪᔪᑦ 
ᐃᓗᐃᑦᑑᑦᑎᐊᕐᓂᐅᑉ ᐱᖅᑯᓯᐊ.  ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᖅ ᒪᐃ 22, 2001-ᖑᑎᓪᓗᒍ.  ᕆᑦᓱᑦ ᕕᓐᓕ, 
ᐃᓄᓕᒫᓄᑦ ᒐᕙᒪᖃᕐᕕᖕᒥ, ᐃᒪᓐᓇ ᐅᖃᕐᓂᕋᖅᑕᐅᓚᐅᖅᓯᒪᔪᖅ:  

“…ᐃᓅᓯᑦᑎᐊᖃᕆᐊᖃᕐᓂᖅ ᐃᓇᖏᖅᑕᐅᔪᓐᓇᓐᖏᓚᖅ…ᒪᓕᒐᓂᒃ ᒪᓕᑐᐃᓐᓇᕐᓂᖅ ᓈᒻᒪᓚᐅᖅᓯᒪᓐᖏᑦᑐᖅ.  
ᐱᕙᓪᓕᐊᒡᒍᔪᑦ ᑕᑯᓐᓇᖅᖢᒋᑦ ᐅᔾᔨᕐᓇᖅᑐᖅ ᑕᐃᒃᑯᐊ ᐱᐅᓐᖏᓐᓂᕐᒧᑦ ᖃᓂᓈᓗᐊᖅᑐᑦ 
ᐅᖓᑕᐅᔾᔩᓐᓇᐅᔭᖅᑐᑦ.” 

ᐃᓗᐃᑦᑑᑦᑎᐊᕐᓂᕐᒥᒃ ᐱᐅᓯᖃᕈᕕᑦ, ᐃᓗᐃᑦᑑᑦᑎᐊᕐᓂᖅ ᓯᕗᓪᓕᐅᑎᓯᒪᕙᐃᑦ.  ᒪᑐᐃᖓᑦᑎᐊᕐᓗᑎᑦ 
ᐅᖃᐅᓯᕆᔪᓐᓇᖅᑕᐃᑦ.  ᑕᐃᒪᓐᖓᓕᒫᖅ ᐊᑐᐃᓐᓇᕋᓱᒃᑕᐃᑦ.  ᐃᓗᐃᑦᑑᑦᑎᐊᕐᓂᖅ ᐱᐅᓯᖅᑖᕆᔪᓐᓇᖅᑕᐃᑦ. 

ᐃᓗᐃᑦᑑᑦᑎᐊᕐᓂᖅ ᑐᑭᖃᖅᐳᖅ ᐊᑐᓪᓗᐊᖅᑕᕐᓂᒃ ᐊᑐᕐᓂᕐᒥᒃ, ᑭᓇᑐᐃᓐᓇᕐᒧᑦ ᑕᐅᑐᒃᑕᐅᓐᖏᒃᑲᓗᐊᕐᓗᑎᑦ. 

ᓯᕗᓪᓖᑦ ᒪᓕᒐᓕᐅᖅᑏᑦ ᓯᕗᓪᓕᖅᐸᐅᔾᔨᓯᒪᓚᐅᖅᓯᒪᔪᑦ ᑐᓐᖓᕕᖃᑦᑎᐊᖅᑑᔭᕆᐊᖃᕐᓂᖓᓂᒃ ᓄᓇᕗᑦ.  ᓄᓇᕗᑦ 
ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖓ ᒪᓕᒐᓕᐅᖅᓯᒪᔪᖅ ᖃᓄᖅ ᐱᐅᓯᖃᕆᐊᖃᕐᒪᖔᖏᑦ ᒪᓕᒐᓕᐅᖅᑎᓕᒫᑦ.  ᑕᐃᒫᒃ 
ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᑕᐃᔭᐅᓪᓗᓂ, ᒪᓕᒐᓕᐅᖅᑏᑦ ᑕᖅᑲᒃᑯᓂᖓ ᖃᐅᔨᒃᑲᐃᕗᑦ ᖃᓄᖅ 
ᐱᕐᔪᐊᖑᑎᒋᖕᒪᖔᖓ, ᐃᒻᒥᒧᑦ ᐊᒡᕕᐊᕈᑎᖃᓐᖏᓐᓂᕐᒥᒃ ᐱᔾᔪᑎᖃᑐᐃᓐᓇᓐᖏᖢᑎᒃ.  ᐱᖁᔭᕐᔪᐊᖅ ᐱᐅᔪᓂᒃ 
ᐱᐅᓯᖃᕆᐊᖃᖅᑎᑦᑎᕗᖅ ᐊᒻᒪᓗ ᒪᑭᒪᑦᑎᐊᕐᓂᕐᒥᒃ, ᐃᒪᐃᓕᐅᕆᐊᖃᓐᖏᓐᓂᕐᒥᒃ ᐅᖃᐅᓯᖃᓐᖏᖔᖅᖢᓂ. 

ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖓ ᐋᖅᑭᒃᓯᓯᒪᕗᖅ ᒪᓕᒐᓕᐅᖅᑎᓄᑦ ᐊᑐᖅᑐᓂᒃ ᒪᓕᒐᓂᒃ ᐊᒻᒪᓗ 
ᓵᑕᐅᔪᓐᓇᕐᓂᖏᓐᓂᒃ.  ᐱᖁᔭᕐᔪᐊᖅ ᐅᖃᖅᓯᒪᔪᖅ ᑕᐃᒪᓐᖓᓕᒫᖅ ᓯᕗᓪᓕᐅᔾᔭᐅᓂᐊᕐᓂᖓ ᐃᓗᐃᑦᑑᑦᑎᐊᕐᓂᖅ 
ᓂᕈᐊᖅᑕᐅᓯᒪᔪᓄᑦ.  ᒪᓕᒐᓕᐅᖅᑏᑦ ᐊᑐᓂ ᐱᐅᓯᖃᕆᐊᖃᖅᐳᑦ ᑕᖅᑲᒃᑯᓄᖓ ᑕᑯᓐᓇᖅᑕᐅᔪᓪᓚᕆᐊᓘᓂᓂ 
ᐱᔾᔪᑎᒋᓗᒍ.  

ᐊᑐᓂ ᒪᓕᒐᓕᐅᖅᑏᑦ ᑕᐃᒪᓐᖓᓕᒫᖅ ᐱᐅᓯᖃᕆᐊᖃᖅᐳᑦ ᑐᓐᖓᕕᒌᓐᓇᕐᓗᒋᑦ ᓄᓇᕗᒻᒥᐅᑦ ᐅᒃᐱᕆᔭᖏᑦ ᐊᒻᒪᓗ 
ᐃᓱᒪᖅᓱᕈᓐᓇᕐᓂᒃᑯᑦ ᑕᑯᔪᒥᒋᔭᖏᑦ.  ᒪᓕᒐᓕᐅᖅᑎ ᐃᖅᑲᓇᐃᔭᕆᐊᖃᖅᐳᖅ ᑕᖅᑲᒃᑯᓄᖓ ᐱᐅᒋᔭᐅᔪᑦ 
ᑕᑯᓐᓇᖔᕐᓗᓂᒋᑦ ᐃᒻᒥᒧᑦ ᑐᕌᖓᔪᑦ ᑭᖑᓪᓕᐅᑎᓗᓂᒋᑦ.  ᑕᐃᒪᓐᖓᓕᒫᖅ ᐱᐅᓯᖃᕆᐊᖃᖅᐳᑦ ᑕᖅᑲᒃᑯᓄᖓ 
ᑕᑎᒋᔭᐅᔪᓐᓇᕐᓂᐊᕋᒥ. 

 
2008-2009-ᒥ ᐱᓕᕆᐊᕆᓚᐅᖅᑕᖏᑦ 
 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᓕᓐᓂᐊᖅᑎᑦᑎᓂᕆᓚᐅᖅᑕᖓ: 

ᐃᓗᐃᑦᑑᑦᑎᐊᕐᓂᕐᒥᒃ ᐅᖃᐅᓯᖃᕐᓗᓂ, ᐱᑦᑕᐃᓕᒪᓂᕐᒥᒃ ᐃᓱᒪᒋᔭᖃᐃᓐᓇᐅᔭᕆᐊᖃᖅᐳᑎᑦ.  ᑕᐃᒪᐃᓐᓂᖓᓄᑦ, 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᖅᑲᓇᐃᔮᓪᓗᐊᑕᖓ ᐃᓕᓐᓂᐊᖅᑎᑦᑎᓂᖅ ᒪᓕᒐᓕᐅᖅᑎᓂᒃ ᐊᒻᒪᓗ ᐊᓯᖏᓐᓂᒃ, 
ᐃᒻᒥᒧᑦ ᐊᒡᕕᐊᕈᑎᖃᕐᓂᖅ ᐅᕝᕙᓘᓐᓃᑦ ᐊᑲᐅᓐᖏᓕᐅᕈᑦ ᓴᖅᑭᓚᐅᓐᖏᓐᓂᖓᓂ. 

ᓄᕕᐱᕆ 2008-ᖑᑎᓪᓗᒍ, ᓄᓇᕗᒻᒥ ᓂᕈᐊᕐᓂᖅᑕᖃᓵᓚᐅᖅᑎᓪᓗᒍ, ᒪᓕᒐᓕᐅᖅᑎᓕᒫᑦ ᑕᒪᕐᒥᒃ ᑲᑎᖃᑎᒋᓚᐅᖅᑕᒃᑲ - 
ᑕᐃᒃᑯᐊ ᓂᕈᐊᖅᑕᐅᒃᑲᓐᓂᖅᑐᑦ ᐊᒻᒪᓗ ᓂᕈᐊᖅᑕᐅᓵᖅᑐᑦ - ᐅᓪᓗᓗᒃᑖᕐᓗ ᐃᓕᓐᓂᐊᖅᑎᓚᐅᖅᓯᒪᓪᓗᒋᑦ.  ᐊᑐᓂ 
ᑲᑎᖃᑎᒋᓚᐅᕐᒥᔭᒃᑲ.  ᑕᒪᓐᓇ ᐊᑐᖅᑎᓪᓗᒍ, ᐅᖃᐅᓯᖃᓚᐅᖅᑐᒍᑦ ᒪᓕᒐᓕᐅᖅᑏᑦ ᖃᓄᐃᑦᑐᓂᒃ 
ᐱᔭᒃᓴᖅᑖᖅᑎᑕᐅᓯᒪᖕᒪᖔᖏᑦ ᐊᑐᕐᓗᒍ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ. 

ᔭᓄᐊᕆ 2009-ᒥ, ᑕᐃᒪᐃᑦᑐᐃᓐᓇᐸᓗᖕᓂᒃ ᐅᖃᐅᓯᖃᓚᐅᕐᒥᔪᖓ ᒥᓂᔅᑕᐃᑦ ᑐᖏᓕᖏᓐᓄᑦ ᐊᒻᒪᓗ 
ᐊᖓᔪᖅᑲᐅᑎᒋᔭᐅᔪᓄᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ.  ᑕᒪᓐᓇᐅᓚᐅᖅᑎᓪᓗᒍ, ᖃᐅᑎᓪᓗᒍ 
ᑲᑎᒪᖃᑎᒋᓕᓚᐅᖅᓯᒪᔭᒃᑲ ᒥᓂᔅᑕᐃᑦ ᐃᑲᔪᖅᑎᖏᑦ ᐊᒻᒪᓗ ᑎᑎᕋᕐᕕᖏᓐᓂ ᑎᑎᕋᖅᑏᑦ.  ᐅᖃᐅᓯᖃᓚᐅᖅᑐᒍᑦ 
ᓂᕈᐊᖅᑕᐅᓯᒪᔪᑦ ᖃᓄᐃᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᖕᒪᖔᖏᑦ ᐊᑐᕐᓗᒍ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ, ᐊᒻᒪᓗ 
ᐅᖃᐅᓯᖃᓚᐅᕆᓪᓗᑕ ᖃᓄᐃᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᖕᒪᖔᖏᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐊᖓᔪᖅᑲᐅᑎᖏᑦ 
ᐊᒻᒪᓗ ᐃᖅᑲᓇᐃᔭᖅᑏᑦ ᓇᖕᒥᓂᖅ. 

 
ᒪᓕᒐᓕᐅᖅᑏᑦ ᓇᓗᓇᐃᔭᐃᓂᖏᑦ: 

ᒪᓕᒐᓕᐅᖅᑏᑦ ᓇᖕᒥᓂᕆᔭᖏᑦ ᐱᖁᑏᑦ ᓇᓗᓇᐃᔭᖅᑕᐅᑦᑎᐊᕆᐊᓖᑦ ᐊᒻᒪᓗ ᐱᕐᔪᐊᕆᔭᐅᖃᑕᐅᓪᓚᕆᒃᖢᓂ 
ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ. 

ᒪᓕᒐᓕᐅᖅᑎᓕᒫᑦ ᓇᖕᒥᓂᖁᑎᒋᔭᒥᓂᒃ ᑕᖅᑲᐅᖓ ᑕᑯᔭᐅᔪᒃᓴᐅᑕᐅᔪᓂᒃ ᓇᓗᓇᐃᔭᐃᔭᕆᐊᓖᑦ ᖃᖓᐅᓂᖏᑦ 
ᓇᓗᓇᐃᖅᑕᐅᓯᒪᓂᖏᑦ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ ᒪᓕᒡᓗᓂᒋᑦ.  ᑖᒃᑯᓇᓂ ᓇᓗᓇᐃᔭᐅᑎᓂ 
ᓇᓗᓇᐃᖅᓯᓯᒪᕗᑦ ᖃᓄᐃᑦᑐᓂᒃ ᓇᓗᓇᐃᖅᓯᒪᔭᕆᐊᖃᕐᒪᖔᖏᑦ ᐊᒻᒪᓗ ᐃᓚᒌᑦ ᖃᓄᐃᑦᑐᓂᒃ 
ᐱᖁᑎᓪᓚᕆᖃᕐᒪᖔᖏᑦ, ᖃᓄᐃᑦᑐᓂᒃ ᐊᑭᓕᒃᓴᖅᑖᕈᑎᖃᑐᐃᓐᓇᕆᐊᖃᕐᓂᖏᓐᓂᒃ ᐊᒻᒪᓗ ᓇᑭᑦ ᑮᓇᐅᔭᓕᐅᕐᒪᖔᖏᑦ.  
ᒪᓕᒐᓕᐅᖅᑎᓕᒫᑦ, ᐱᓐᖏᑕᑐᐊᕆᓪᓗᒍ ᐊᑕᐅᓯᖅ, ᑕᖅᑲᐅᖓ ᓴᖅᑭᔮᖅᑎᑕᐅᔪᒃᓴᓂᒃ ᓇᓗᓇᐃᖅᓯᔾᔪᑎᓂᒃ 
ᑭᖑᕙᓐᖏᖢᑎᒃ ᓇᓗᓇᐃᔭᐃᓚᐅᖅᑐᑦ.  ᕼᐊᓐᑐ ᑐᑑᑉ ᓇᓗᓇᐃᔭᐅᑎᖏᑦᑕ ᐱᔭᕇᖅᑕᕐᕕᖓ ᐅᖓᕙᕆᐊᓚᐅᖅᑕᕋ. 

ᓇᓗᓇᐃᔭᐅᑏᑦ ᐊᔾᔨᖏᑦ, ᐃᓚᓕᐅᖢᒋᑦ ᐃᓚᒋᐊᕈᑏᑦ, ᑕᖅᑲᒃᑯᓄᖓ ᐊᑐᐃᓐᓇᕈᖅᑎᑕᐅᔪᓐᓇᖅᑐᑦ ᖃᐅᔨᒃᑲᑐᐃᓐᓇᕐᓗᒍ 
ᒪᓕᒐᓕᐅᕐᕕᐅᑉ ᑎᑎᕋᖅᑎᖓᑦᑕ ᑎᑎᕋᕐᕕᖓ. 

ᖃᐅᔨᒪᔨᑕᕆᔭᐅᓂᖅ: 

ᒪᓕᒐᓕᐅᖅᑎᓕᒫᑦ, ᐃᓚᓕᐅᖢᒋᑦ ᒪᓕᒐᓕᐅᖅᑎᑐᐃᓐᓇᐃᑦ, ᒥᓂᔅᑕᐃᑦ ᐊᒻᒪᓗ ᓯᕗᓕᖅᑎ, ᖃᐅᔨᒪᔪᑦ ᖃᖓᑐᐃᓐᓇᖅ 
ᐊᐱᕆᔭᐅᔪᓐᓇᕐᓂᖓ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᑐᑭᓯᒋᐊᕈᒪᒍᑎᒃ ᖃᓄᐃᓕᐅᕆᐊᖃᕐᒪᖔᕐᒥ ᐃᓗᐃᑦᑑᑦᑎᐊᕐᓂᕐᒧᑦ 
ᐱᖁᔭᕐᔪᐊᖅᑎᒍᑦ.  ᑐᓐᖓᓱᒃᑎᑕᐅᑦᑎᐊᖅᑐᑦ.  ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒥᒃ ᐊᐱᕆᔭᕌᖓᑕ ᖃᓄᐃᑦᑐᑐᐃᓐᓇᕐᒥᒃ 
ᑲᓐᖑᓇᖅᑑᑎᑕᐅᓲᑦ ᐅᖃᐅᓯᕆᔭᐅᔪᑦ. 

ᑐᑭᓯᒋᐊᕐᕕᒋᔭᐅᖔᕈᒪᓲᖑᔪᖓ ᖃᓄᐃᓕᒋᐊᓚᐅᓐᖏᓐᓂᓐᓂ ᓯᖁᒥᑦᑎᑐᐃᓐᓇᕆᐊᖃᕐᓂᖅ ᐃᓗᐃᑦᑑᑦᑎᐊᕐᓂᕐᒧᑦ 
ᐱᖁᔭᕐᔪᐊᕐᒥᒃ, ᐅᖃᐱᓗᒡᕕᐅᓐᖏᖔᕐᓗᖓ ᒪᓕᒐᓕᐅᖅᑎᒥᒃ ᓯᖁᒥᑦᑎᔪᖃᕐᓂᖓᓂᒃ. 

ᑕᐃᒪᓐᖓᓂᑦ ᔪᓚᐃᖑᓚᐅᖅᑐᒥ ᑎᒃᑯᐊᖅᑕᐅᓚᐅᕋᒪ, ᐊᑕᐅᓯᐅᓐᖏᑦᑐᓄᑦ ᐊᐱᕆᔭᐅᓯᒪᓕᖅᑐᖓ ᒪᓕᒐᓕᐅᖅᑎᓂᑦ 
ᐊᒻᒪᓗ ᐃᖅᑲᓇᐃᔭᖅᑎᖏᓐᓂᑦ.  ᑕᒪᓐᓇ ᑲᔪᓰᓐᓇᖁᔭᕋ. 

 

ᒪᓕᒐᓕᐅᖅᑏᑦ ᖃᓄᐃᓕᐅᕐᓂᖏᑦ ᑭᒡᒐᖅᑐᐃᓪᓗᑎᒃ ᓂᕈᐊᖅᑎᒥᖕᓂᒃ: 

ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᖃᓄᐃᓕᐅᓐᖏᑎᑦᑎᔪᓐᓇᓐᖏᓚᑦ ᒪᓕᒐᓕᐅᖅᑏᑦ ᓂᕈᐊᖅᑎᒥᖕᓂᒃ 
ᑭᒡᒐᖅᑐᐃᑦᑎᐊᕐᓗᑎᒃ ᐱᓕᕆᒃᐸᑕ ᒪᓕᒡᓗᒋᑦ ᒪᓕᒐᓕᐅᕐᕖᑦ ᒪᓕᒐᖏᑦ. 

ᒪᓕᒐᓕᐅᖅᑏᑦ ᓂᕈᐊᖅᑎᒥᖕᓄᑦ ᐊᐱᕆᔭᐅᔭᕌᖓᑕ ᐃᑲᔪᖅᑕᐅᔪᒪᓗᑎᒃ ᐃᑲᔪᕈᓐᓇᖅᐳᑦ, ᐃᓚᐃᓐᓈᕆᔭᐅᓐᖏᓪᓗᑎᒃ 
ᑳᓐᑐᕌᒃᑖᕋᓱᒍᓐᓇᕐᓂᕐᒥᒃ ᐃᖅᑲᓇᐃᔮᒃᓴᓄᓪᓘᓐᓃᑦ ᑐᕌᖓᔪᒃᑯᑦ ᐱᔾᔪᑎᖃᖅᑎᓪᓗᒋᑦ.  ᒪᓕᒐᓕᐅᖅᑏᑦ ᐱᔪᓐᓇᐅᑎᖃᕆᕗᑦ 
ᑳᓐᑐᕌᒃᑖᕋᓱᒃᑐᑦ ᕿᒥᕐᕈᔭᐅᔾᔪᓯᖏᑦ ᐃᓚᐃᓐᓈᕆᓯᒪᓐᖏᒃᑲᓗᐊᕐᒪᖔᖏᑦ ᐊᒻᒪᓗ ᑐᕌᒐᖃᑦᑎᐊᕐᓗᑎᒃ 
ᐱᕙᓪᓕᐊᔾᔪᓯᖃᕋᓗᐊᕐᒪᖔᖏᑦ.  

ᑕᐃᒪᐃᒃᑲᓗᐊᖅᑎᓪᓗᒍ, ᒪᓕᒐᓕᐅᖅᑎ ᑲᒪᔭᕆᐊᖃᓐᖏᓚᖅ ᐅᕝᕙᓘᓐᓃᑦ ᑲᒪᓇᓱᒋᐊᖃᓐᖏᓚᖅ ᒐᕙᒪᒃᑯᑦ 
ᐃᖅᑲᓇᐃᔭᖅᑎᑖᕋᓱᒍᓯᖏᓐᓂᒃ ᐅᕝᕙᓘᓐᓃᑦ ᒐᕙᒪᒃᑯᓐᓂᓐᖔᖅᑐᑦ ᑳᓐᑐᕌᑦ ᑐᓐᓂᖅᑯᑕᐅᔾᔪᓯᖏᓐᓂᒃ. 

ᐆᒃᑑᑎᒋᓗᒍ, ᒪᓕᒐᓕᐅᖅᑎ ᑎᑎᕋᕐᓂᖅᐸᑦ ᐅᖃᐅᔾᔨᓇᓱᒡᓗᓂᓗ ᑳᓐᑐᕌᒃᓴᖅ ᑭᓇᒧᑦ ᑐᓂᔭᐅᖁᓗᒍ ᑕᒻᒪᕋᔭᖅᐳᖅ, 
ᑕᐃᓐᓇ ᓵᓚᐅᔪᖅ ᑲᑉᐸᓂᐅᔪᖅ ᒪᓕᒐᓕᐅᖅᑎᐅᑉ ᓂᕈᐊᖅᑕᐅᓯᒪᕝᕕᒋᔭᖓᓐᓃᓐᓂᕐᓗᓂ.  ᐱᐅᓇᔭᖅᑐᖅ ᒪᓕᒐᓕᐅᖅᑎ 
ᑎᑎᕋᕐᓂᖅᐸᑦ ᐃᑲᔪᖅᓱᐃᓗᓂ ᒪᒃᑯᒃᑐᑦ ᑲᑐᔾᔨᖃᑎᒌᖏᑦ ᑮᓇᐅᔭᖅᑖᕋᓱᒃᑎᓪᓗᒋᑦ ᐃᓕᖅᑯᓯᓕᕆᔨᒃᑯᓐᓂᑦ, 
ᐱᖅᑯᓯᓕᕆᓂᕐᒧᑦ ᐅᐸᖕᓂᐊᖅᑎᓪᓗᒋᑦ. 

ᒪᓕᒐᓕᐅᖅᑎ ᓇᓗᓕᕈᓂ ᑎᑎᕋᕈᓂ ᓯᖁᒥᑦᑎᓇᔭᕐᒪᖔᕐᒥ, ᑖᓐᓇ ᒪᓕᒐᓕᐅᖅᑎ ᐅᕙᓐᓄᑦ ᖃᐅᔨᒋᐊᓪᓗᐊᖅᑐᖅ ᐊᒻᒪᓗ 
ᑎᑎᕋᖅᑕᖓᑕ ᐊᔾᔨᖏᓐᓂᒃ ᓇᒃᓯᐅᔾᔨᓗᓂ ᕿᒥᕐᕈᔪᓐᓇᕐᓂᐊᕋᒃᑯ. 

ᐃᖅᑲᖅᑐᐃᕕᓕᕆᓂᖅ ᐃᒻᒥᒃᑰᖅᑐᑦ ᐊᒻᒪᓗ ᐊᒃᑐᐊᓂᖃᓐᖏᖢᑎᒃ ᒐᕙᒪᒃᑯᑦ ᐊᒡᒍᖅᑐᖅᓯᒪᓂᖏᓐᓄᑦ.  ᒪᓕᒐᓕᐅᖅᑏᑦ 
ᐊᒻᒪᓗ ᐃᖅᑲᓇᐃᔭᖅᑎᖏᑦ ᐃᒪᐃᓕᐅᕆᐊᖃᓐᖏᓚᑦ: 
 

1. ᐃᖅᑲᖅᑐᐃᔨᓂᒃ ᐃᖅᑲᖅᑐᐃᔨᐊᓛᓂᒡᓘᓐᓃᑦ ᐅᖃᖃᑎᖃᕆᐊᖃᓐᖏᓚᑦ ᐃᖅᑲᖅᑐᐃᕖᑦ ᓵᖓᓐᓃᑎᑕᐅᔪᓄᑦ 
ᐱᔾᔪᑎᓕᖕᓂᒃ; 

 
2. ᐃᖅᑲᖅᑐᐃᕕᖕᓂᒃ ᐸᓖᓯᒃᑯᓐᓂᒡᓘᓐᓃᑦ ᐅᖃᖃᑎᖃᕆᐊᖃᓐᖏᓚᑦ ᐃᖅᑲᖅᑐᐃᕖᑦ ᓵᖏᓐᓃᑎᑕᐅᔪᑦ 

ᒥᒃᓵᓅᖓᔪᓂᒃ ᐅᕝᕙᓘᓐᓃᑦ ᖃᐅᔨᓴᖅᑕᐅᔪᓂᒃ; 
 

3. ᐃᖅᑲᖅᑐᐃᕖᑦ ᐃᖅᑲᖅᑐᐃᕕᒃᑎᑐᓪᓗ ᐱᐅᓯᓖᑦ ᐱᕙᓪᓕᐊᔾᔪᓯᖏᓐᓂᒃ ᖃᓄᑐᐃᓐᓇᖅ ᐊᒃᑐᐃᓂᖃᕆᐊᖃᓐᖏᓚᑦ 
ᑲᑦᑑᒥᑎᑦᑎᓇᓱᒋᐊᖃᓐᖏᓚᓪᓗ. 

 

  3 



   

ᓇᖕᒥᓂᖁᑎᒋᔭᐅᔪᑦ ᐸᐸᑕᐅᓂᖏᓐᓄᑦ ᐊᖏᕈᑏᑦ: 

ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐃᓕᓴᖅᓯᓯᒪᕗᖅ ᒪᓕᒐᓕᐅᖅᑏᑦ ᒪᓕᒐᓕᐅᖅᑎᓐᖑᓚᐅᓐᖏᓐᓂᕐᒥᓂᒃ 
ᐊᔾᔨᒌᓐᖏᑦᑐᓂᒃ ᐃᖅᑲᓇᐃᔮᖃᓚᐅᕐᓂᖏᓐᓂᒃ ᐊᒻᒪᓗ ᐱᓕᒻᒪᒃᓯᒪᓂᖏᑦ ᐊᔾᔨᒌᓐᖏᓐᓂᖏᓐᓂᒃ.  ᐅᐊᖑᓗᐊᕋᔭᖅᑐᖅ 
ᒪᓕᒐᓕᐅᖅᑎ ᐱᓯᓂᓯᖃᖅᑐᖅ ᐱᓯᓂᓯᒥᓂᒃ ᓂᐅᕐᕈᑎᖃᕆᐊᖃᕋᔭᖅᐸᑦ ᓂᕈᐊᖅᑕᐅᒍᓂ.  ᑕᐃᒫᑐᐃᓐᓇᖅ, ᒪᓕᒐᓕᐅᖅᑎ 
ᑮᓇᐅᔭᓂᒃ ᕿᑐᕐᖏᐅᖅᑐᒃᓴᓕᐅᕆᓯᒪᒃᐸᑦ ᐊᒥᓱᓂᒃ, ᓂᐅᕐᕈᑎᒋᔭᕆᐊᑐᓐᖏᒻᒥᔪᑦ ᓂᕈᐊᖅᑕᐅᓐᓂᕈᓂ. 

ᑕᐃᒪᐃᓐᓂᖓᓄᑦ, ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᑐᐃᓐᓇᕈᐃᓯᒪᕗᖅ ᓇᖕᒥᓂᖁᑎᒋᔭᐅᔪᑦ ᐸᐸᑕᐅᓂᖏᓐᓄᑦ 
ᐊᖏᕈᓯᐅᕈᓐᓇᕐᓂᕐᒥᒃ, ᑕᖅᑲᒃᑯᐊ ᓇᓗᖅᑯᑎᖃᓕᕐᓂᐊᓐᖏᒻᒪᑕ ᒪᓕᒐᓕᐅᖅᑎ ᐱᓯᓂᓯᖃᕐᓂᖓ 
ᕿᑐᕐᖏᐅᖅᑎᑦᑎᓂᖓᓘᓐᓃᑦ ᐱᔾᔪᑎᒋᓗᒍ.  ᓇᖕᒥᓂᖁᑎᒋᔭᐅᔪᑦ ᐸᐸᑕᐅᓂᖏᓐᓄᑦ ᐊᖏᕈᑏᑦ ᐊᖅᑯᑕᐅᓪᓗᑎᒃ 
ᐱᓯᓂᓯᖁᑎᒋᔭᐅᔪᑦ ᕿᑐᕐᖏᐅᖅᑎᑕᐅᔪᓪᓘᓐᓃᑦ ᑲᔪᓯᑎᑕᐅᖏᓐᓇᕈᓐᓇᖅᑐᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᒪᓕᒐᓕᐅᖅᑎ 
ᓇᓗᓇᐃᖅᓯᕕᐅᓯᒪᕗᖅ ᖃᓄᐃᑦᑐᓂᒃ ᑐᓴᐅᒪᔾᔪᑎᓂᒃ ᐱᔪᓐᓇᕐᒪᖔᑦ ᐱᔪᓐᓇᓐᖏᒻᒪᖔᓪᓗ ᐱᓯᓂᓯᖓᑕ ᒥᒃᓵᓄᑦ 
ᐅᕝᕙᓘᓐᓃᑦ ᕿᑐᕐᖏᐅᖅᑎᑕᖏᓐᓄᑦ, ᐊᒻᒪᓗ ᐃᓱᒪᓕᐅᕈᑕᐅᓂᐊᖅᑎᓪᓗᒋᑦ ᓂᓪᓕᕐᕕᒋᔪᓐᓇᓐᖏᖢᓂᒋᑦ. 

ᑕᐃᒪᓐᖓᓂᑦ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᓂᖓᓄᑦ ᑎᒃᑯᐊᖅᑕᐅᓚᐅᖅᑎᓪᓗᖓ, ᑲᒪᒋᔭᖃᐃᓐᓇᕆᐊᖃᖅᓯᒪᔪᖓ 
ᓇᖕᒥᓂᖁᑎᒋᔭᐅᔪᑦ ᐸᐸᑕᐅᔭᕆᐊᖃᕐᓂᖏᓐᓄᑦ ᑐᕌᖓᔪᓂᒃ, ᕿᒥᕐᕈᓇᒃᓯᒪᓪᓗᖓ ᒪᓕᒐᓕᐅᖅᑎᐅᑉ 
ᖃᓄᐃᓕᐅᕐᓂᕆᔭᖏᓐᓂᒃ ᐊᒻᒪᓗ ᒪᓕᒐᓕᐅᖅᑏᑦ ᐱᔭᒃᓴᖅᑖᕆᓯᒪᔭᒥᖕᓂᒃ ᐱᓕᕆᐊᖃᕈᒪᓂᖏᑦᑕ ᒥᒃᓵᓅᖓᔪᓂᒃ 
ᐊᑐᖅᖢᒍ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ. 

ᒪᓕᒐᓕᐅᖅᑏᑦ ᐊᒻᒪᓗ ᐃᑲᔪᖅᑎᖏᑦ ᐅᕝᕙᓘᓐᓃᑦ ᒥᓂᔅᑕᐅᑉ ᑎᑎᕋᖅᑎᖏᑦ ᑲᔪᖏᖅᐸᒃᑲ ᖃᖓᑐᐃᓐᓇᖅ ᐅᕙᓐᓄᑦ 
ᑐᑭᓯᒋᐊᖃᑦᑕᖁᓪᓗᒋᑦ ᓇᖕᒥᓂᕆᔭᐅᔪᑦ ᐸᐸᑕᐅᓂᖏᑦᑕ ᒥᒃᓵᓄᑦ ᐊᒻᒪᓗ ᖃᓄᖅ ᐊᑐᖅᑕᐅᔪᓐᓇᕐᓂᐊᕐᒪᖔᖏᑦ 
ᐃᒻᒥᒨᖅᑐᑦ ᖃᓄᐃᑦᑑᓂᖏᑦ ᒪᓕᒡᓗᒋᑦ. 

 
ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑏᑦ ᖃᓄᐃᓕᐅᕐᓂᖏᑦᑕ ᕿᒥᕐᕈᓇᒃᑕᐅᓂᖏᑦ: 

ᐱᖁᔭᕐᔪᐊᑉ ᓯᖁᒥᑕᐅᔭᕆᐊᖃᓐᖏᓐᓂᖓ ᐱᔾᔪᑎᒋᓪᓗᒍ, ᐃᓛᓐᓂᓚᐅᓱᖓᖅ ᖃᐅᔨᓴᐃᖃᑦᑕᕆᐊᖃᖅᑐᒍᑦ 
ᒪᓕᒐᓕᐅᖅᑎᒥᒃ ᓯᖁᒥᑦᑎᔪᖃᕐᒪᖔᖓᓂᒃ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖓᓂᒃ. 

ᐃᓚᖏᓐᓂ ᒐᕙᒪᖃᕐᕕᖕᓂ, ᓂᕈᐊᖅᑕᐅᓯᒪᔪᖅ ᑭᓯᐊᓂ ᐊᐱᕆᔪᓐᓇᖅᑐᖅ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒥᒃ 
ᕿᒥᕐᕈᓇᖁᔨᓂᕐᒥᒃ ᓯᖁᒥᑦᑎᔪᖃᕐᒪᖔᖓᓂᒃ.  ᑕᐃᒪᐃᒃᑲᓗᐊᖅᑎᓪᓗᒍ, ᓄᓇᕗᒻᒥ ᑭᓇᑐᐃᓐᓇᖅ, ᐃᓚᓕᐅᓪᓗᒍ 
ᒪᓕᒐᓕᐅᖅᑎᐅᖃᑕᐅᔪᖅ, ᕿᒥᕐᕈᓇᖁᔨᔪᓐᓇᖅᑐᖅ. 

ᒪᓕᒃᖢᒍ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 31, ᐃᖅᑲᓇᐃᔭᖅᑎᑦᑎᔨ 
ᖃᓄᐃᓕᒋᐊᖅᑎᑦᑎᔭᕆᐊᖃᓐᖏᓚᖅ ᑲᑉᐱᐊᓵᕆᔭᕆᐊᖃᓐᖏᓚᕐᓗ ᑭᓇᑐᐃᓐᓇᐅᑉ ᐃᖅᑲᓇᐃᔮᖓᑕ ᒥᒃᓵᓅᖓᓗᒍ ᑖᓐᓇ 
ᐃᓄᒃ ᑐᓴᖅᑎᑦᑎᓐᓂᖅᐸᑦ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒥᒃ ᖃᓄᐃᓕᐅᖅᑐᖃᕐᓂᐅᓇᓱᒋᔭᒥᓂᒃ. 

ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓴᖅᑭᑕᐅᓚᐅᖅᓯᒪᑎᓪᓗᒍ ᔪᓚᐃ 2001-ᒥᑦ ᔫᓂ 2008-ᒧᑦ, ᒪᕐᕈᐊᖅᑕᖅᖢᑕ 
ᒪᓕᒐᓕᐅᖅᑎᐅᑉ ᖃᓄᐃᓕᐅᕐᓂᕕᓂᖏᓐᓂᒃ ᕿᒥᕐᕈᓇᒃᓯᒪᔪᒍᑦ.  ᕿᒥᕐᕈᓇᖕᓂᐅᓚᐅᖅᑑᑉ ᒥᒃᓵᓅᖓᔪᑦ ᐅᓂᒃᑳᑦ, 
ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᓯᖁᒥᑦᑎᓂᖅᑕᖃᓚᐅᖅᖢᓂ, ᕿᒥᕐᕈᓇᒃᑕᐅᔪᓐᓇᖅᑐᑦ ᐃᓗᐃᑦᑑᑦᑎᐊᕐᓂᕐᒧᑦ 
ᑲᒥᓴᓇᐅᑉ ᖃᕆᓴᐅᔭᒃᑰᖅᑎᓯᒪᔭᖏᑦᑎᒍᑦ. 

ᔪᓚᐃ 3, 2008-ᖑᑎᓪᓗᒍ, ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑲᐃᓐᓇᕐᓂᐊᕐᓂᕐᒪ ᑎᒃᑯᐊᖅᑕᐅᓚᐅᕐᕕᓐᓂ, ᕿᒥᕐᕈᓇᒐᒃᓴᓐᓂᒃ 
ᖃᐃᑦᑎᔭᐅᓚᐅᖅᓯᒪᔪᖓ.  ᑕᒪᓐᓇ ᐱᔾᔪᑎᒋᓪᓗᒍ, ᐱᖓᔪᒋᔭᐅᓕᖅᑐᒥᒃ ᕿᒥᕐᕈᓇᓚᐅᖅᓯᒪᔪᖓ ᒪᓕᒐᓕᐅᖅᑎᐅᑉ 
ᖃᓄᐃᓕᐅᕐᓂᕕᓂᖏᓐᓂᒃ ᐊᑐᖅᖢᒍ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ.  ᖃᐅᔨᓚᐅᖅᑐᖓ ᒪᓕᒐᓕᐅᖅᑎ 
ᓯᖁᒥᑦᑎᓂᕕᓂᖓᓂᒃ ᓇᖕᒥᓂᕆᔭᐅᔪᑦ ᐸᐸᑕᐅᓂᖏᑦᑕ ᒪᓕᒐᖏᓐᓂᒃ, ᐃᓱᒪᓕᐊᕆᔭᐅᔪᓂᒡᓗ 
ᐃᓚᐅᔭᕆᐊᖃᓐᖏᓐᓂᖏᑦᑕ ᒪᓕᒐᖏᓐᓂᒃ ᓯᖁᒥᑦᑎᓂᕕᓂᖓᓂᒃ ᐊᒻᒪᓗ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᒪᓕᒐᖏᓐᓂᒃ 
ᓯᖁᒥᑦᑎᓂᕕᓂᖓᓂᒃ ᐊᑐᖅᖢᒍ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ.  ᐅᓂᒃᑳᓕᐊᒃᑲ, ᐅᓪᓗᓕᖅᓯᒪᔪᑦ ᓯᑎᐱᕆ 8, 

2008, ᐊᖏᖅᑕᐅᓚᐅᖅᑐᖅ ᒪᓕᒐᓕᐅᕐᕕᖕᒧᑦ, ᐊᒻᒪᓗ ᑖᒃᑯᐊ ᐊᔾᔨᖏᑦ ᕿᒥᕐᕈᓇᒃᑕᐅᔪᓐᓇᖅᖢᑎᒃ ᐃᓗᐃᑦᑑᑦᑎᐊᕐᓂᕐᒧᑦ 
ᑲᒥᓴᓇᐅᑉ ᖃᕆᓴᐅᔭᒃᑰᖅᑎᓯᒪᔭᖏᑦᑎᒍᑦ. 

ᒪᓕᒐᓕᐅᖅᑏᑦ ᐃᑲᔪᖅᑎᖏᑦ ᐊᒻᒪᓗ ᒥᓂᔅᑕᐃᑦ ᑎᑎᕋᖅᑎᖏᑦ: 

ᓄᕕᐱᕆ 2008-ᒥ ᒪᓕᒐᓕᐅᖅᑏᑦ ᐃᑲᔪᖅᑎᖏᑦᑕ ᐊᒻᒪᓗ ᒥᓂᔅᑕᐃᑦ ᑎᑎᕋᖅᑎᖏᑦᑕ ᑳᓐᑐᕌᖏᑦ ᐊᓯᔾᔨᖅᑕᐅᓚᐅᕐᓂᖏᑦ 
ᐱᔾᔪᑎᒋᓪᓗᒋᑦ, ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐃᑲᔪᖅᑎᒋᔭᐅᓕᖅᐳᖅ ᒪᓕᒐᓕᐅᖅᑏᑦ ᐃᑲᔪᖅᑎᖏᓐᓄᑦ ᐊᒻᒪᓗ ᒥᓂᔅᑕᐃᑦ 
ᑎᑎᕋᖅᑎᖏᓐᓄᑦ ᐃᒻᒥᒧᑦ ᐊᒡᕕᐊᕈᑎᖃᕐᓂᐊᓐᖏᒻᒪᑕ.  ᑕᖅᑭᓄᑦ ᐅᓄᓐᖏᑦᑐᓄᑦ ᐃᖅᑲᓇᐃᔭᖃᑎᒋᓯᒪᓕᖅᖢᒋᑦ 
ᒪᓕᒐᓕᐅᖅᑏᑦ ᐃᑲᔪᖅᑎᖏᑦ ᐊᒻᒪᓗ ᒥᓂᔅᑕᐃᑦ ᑎᑎᕋᖅᑎᖏᑦ, ᓇᓗᓇᕈᓐᓃᖅᑐᖅ ᑳᓐᑐᕌᑦ ᐃᓗᓕᖏᓐᓂ ᐅᖃᐅᓯᖅᑕᐃᑦ 
ᐊᓯᔾᔨᖅᑕᐅᔭᕆᐊᖃᕐᓂᖏᓐᓂᒃ.  ᒫᓐᓇ ᒥᓂᔅᑕᐃᑦ ᑲᑎᒪᔨᖏᑦ ᐃᖅᑲᓇᐃᔭᖃᑎᒋᔭᒃᑲ ᑕᒪᒃᑯᐊ ᐊᓯᔾᔨᕆᐊᓖᑦ 
ᐊᓯᔾᔨᖅᑕᐅᔪᓐᓇᕐᓂᐊᕐᒪᑕ.   

 
ᐊᐱᖅᑯᑏᑦ: 

ᐊᐱᕆᔭᐅᕈᓘᔭᖃᑦᑕᕋᓗᐊᖅᑎᓪᓗᖓ ᒪᓕᒐᓕᐅᖅᑎᓄᑦ ᐃᖅᑲᓇᐃᔭᖅᑎᖏᓐᓄᓪᓗ, ᑕᖅᑲᒃᑯᐊ ᐊᒻᒪᓗ ᐱᕙᓪᓕᐊᔪᓕᕆᔩᑦ 
ᐃᓛᓐᓂᓚᐅᓱᖓᖅ ᐅᕙᓐᓂᑦ ᑐᑭᓯᓇᓱᖕᓂᖃᖃᑦᑕᕐᒥᔪᑦ.  ᑕᖅᑲᒃᑯᓄᖓ ᐊᒻᒪᓗ ᐱᕙᓪᓕᐊᔪᓕᕆᔨᓄᑦ 
ᑭᐅᔪᓐᓇᕐᓂᓕᒫᓐᓄᑦ ᑭᐅᓇᓱᖃᑦᑕᖅᑐᖓ.  ᑕᐃᒪᐃᒃᑲᓗᐊᖅᑎᓪᓗᒍ ᐃᖅᑲᓇᐃᔮᒃᑲ, ᐃᓚᓕᐅᖢᒋᑦ 
ᖃᐅᔨᒪᔨᑕᕆᔭᐅᖃᑦᑕᕐᓂᕋ, ᑲᓐᖑᓇᖅᑑᑎᖃᑦᑕᖅᑕᒃᑲ.  ᑕᐃᒪᐃᓐᓂᖓᓄᑦ, ᐅᖃᓪᓚᖃᑎᒋᓕᕌᖓᒃᑭᑦ ᐱᕙᓪᓕᐊᔪᓕᕆᔩᑦ 
ᐊᒻᒪᓗ ᑕᖅᑲᒃᑯᐊ, ᐅᖃᐅᓯᕆᔭᒃᑲ ᑕᒪᒃᑯᓄᖓ ᑭᓱᑐᐃᓐᓇᕐᓄᑦ ᑐᕌᖓᑎᖢᒋᑦ ᓇᓗᓇᐃᔭᖃᑦᑕᖅᑕᒃᑲ. 

Wheᒪᓕᒐᓕᐅᖅᑎᐅᑉ ᒥᒃᓵᓄᑦ ᕿᒥᕐᕈᓇᖕᓂᕋ ᐱᔭᕇᕌᖓᑦ, ᐅᓂᒃᑳᓕᐊᒃᑲ ᐅᖃᖅᑎᒧᑦ ᑐᓐᓂᖅᑯᑎᒋᖃᑦᑕᖅᑕᒃᑲ, 
ᑭᖑᓂᐊᒍᑦ ᒪᓕᒐᓕᐅᕐᕕᖕᒧᑦ ᑐᓐᓂᖅᑯᑎᒋᓪᓗᒋᑦ, ᑕᕝᕗᓐᖓᖅᑕᐅᔭᕌᖓᑕ ᑕᖅᑲᒃᑯᓄᖓ ᑕᑯᔭᐅᔪᓐᓇᖅᓯᓪᓗᑎᒃ.  
ᐅᓂᒃᑳᒃᑲ ᐃᓕᔭᐅᖃᑦᑕᕐᒥᔪᑦ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᖃᕆᓴᐅᔭᒃᑰᖅᑎᓯᒪᔭᖏᓐᓄᑦ. 

ᒪᓕᒐᓕᐅᖅᑎᒥᒃ ᕿᒥᕐᕈᓇᓕᕌᖓᑕ, ᓈᒻᒪᒐᓱᒋᓐᖏᑕᕋ ᓂᓪᓕᐅᑎᒋᔭᕆᐊᒃᓴᖅ ᐱᕙᓪᓕᐊᔪᓕᕆᔨᒃᑯᓐᓄᑦ.  ᐅᓂᒃᑳᒃᑲ 
ᐅᖃᖅᑎᐅᑉ ᐱᔭᕌᖓᒋᑦ, ᓂᓪᓕᐅᑎᒋᒃᑲᓐᓂᕈᒪᔪᓐᓃᓲᒃᑲ (ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦᑎᒍᑦ ᐊᓯᖏᑦᑎᒍᓪᓗ 
ᐊᓯᐊᒍᖔᖅ). 

 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᖃᑎᓐᓂᒃ ᐅᖃᖃᑎᖃᖃᑦᑕᕐᓂᖅ: 

ᐅᑭᐅᖅᑕᖅᑐᒥ ᐊᒻᒪᓗ ᑲᓇᑕᒥ ᒐᕙᒪᖃᕐᕕᖕᓂ, ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦᑕ ᒪᓕᒐᓕᐅᕐᕕᐊ ᐃᑦᑐᐃᓪᓗ ᑲᑎᒪᔨᖏᑦ 
ᐊᑐᓂ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᖃᐅᖅᑐᐃᓐᓇᐃᑦ.  ᐃᓚᖏᑦ ᒐᕙᒪᖃᕐᕖᑦ ᑲᒥᓴᓇᒥᓐᓂᒃ ᐊᔾᔨᒋᓐᖏᑕᖏᓐᓂᒃ 
ᐊᑦᑎᖅᓯᓲᑦ, ᓲᕐᓗ ᑐᓐᖓᕕᖃᑦᑎᐊᕐᓂᕐᒧᑦ ᑲᒥᓴᓇᐃᑦ ᐅᕝᕙᓘᓐᓃᑦ ᐃᒻᒥᒧᑦ ᐊᒡᕕᐊᕈᑎᖃᓐᖏᓐᓂᕐᒧᑦ ᑲᒥᓴᓇᐃᑦ.  ᑕᒪᕐᒥᒃ 
ᐃᓚᒋᔭᐅᖃᑕᐅᔪᑦ ᑲᓇᑕᒥ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᑲᒥᓴᓇᐃᑦ ᑲᑐᔾᔨᖃᑎᒌᓄᑦ.  

ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᑲᒥᓴᓇᐃᑦ ᑲᑐᔾᔨᖃᑎᒌᖏᑦᑕ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᓂᖃᖅᑎᓪᓗᒋᑦ ᑯᐸᐃᒃ ᓯᑎᒥ 
ᐅᐸᓚᐅᖅᑐᖓ ᓯᑎᐱᕆ 2008-ᖑᑎᓪᓗᒍ.  ᑲᑎᒪᔾᔪᑎᖃᓚᐅᖅᑐᒍᑦ ᒫᓐᓇ ᐃᓛᑎᒍᑦ 
ᑲᒪᒋᔭᕆᐊᖃᖃᑦᑕᖅᓯᒪᓂᕕᓂᑦᑎᓐᓂᒃ.  

ᑯᐸᐃᒃ ᓯᑎᒥ ᑲᑎᒪᓂᖃᖅᑎᓪᓗᑕ ᑲᒥᓴᓇᐅᖃᑎᒃᑲ ᑲᑎᑦᑐᓐᓇᓚᐅᖅᑕᒃᑲ, ᐃᓕᔭᐅᓵᓚᐅᖅᑎᓪᓗᖓ ᐃᓗᐃᑦᑑᑦᑎᐊᕐᓂᕐᒧᑦ 
ᑲᒥᓴᓇᐅᑉ ᐃᓂᖓᓄᑦ.  ᐃᓛᓐᓂᓚᐅᓱᖓᖅ ᐅᖃᖃᑎᒋᖃᑦᑕᕆᐊᖃᖅᑕᒃᑲ ᐅᑭᐅᖅᑕᖅᑐᒥ, ᑲᓇᑕᐅᑉ ᐊᕕᒃᑐᖅᓯᒪᓂᖏᓐᓂ 
ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓄᑦ ᑲᒥᓴᓇᓐᖑᖅᑎᑕᐅᓯᒪᔪᑦ.  ᒫᓐᓇ ᐱᕕᖃᕐᓂᓐᓂ ᖁᔭᓐᓇᒦᕈᒪᔭᒃᑲ ᑲᒥᓴᓇᐅᖃᑎᒃᑲ 
ᐃᑲᔪᕈᒪᑦᑎᐊᕐᓂᖏᓐᓄᑦ ᐊᒻᒪᓗ ᐃᑲᔪᖅᓱᐃᑦᑎᐊᕐᓂᖏᓐᓄᑦ ᐅᕙᓐᓂᒃ.  ᐃᑲᑦᑐᕆᖕᓂᖏᓐᓄᑦ ᐃᓕᓵᓚᐅᕋᓗᐊᖅᑎᓪᓗᖓ 
ᐃᖅᑲᓇᐃᔮᕋ ᐱᔭᕆᐊᑭᓐᓂᖅᓴᐅᑎᑕᐅᓚᐅᖅᑐᖅ. 

ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ: 

ᑲᓇᑕᐅᑉ ᐅᑭᐅᖅᑕᖅᑐᖓᓂ, ᑲᓇᑕᐅᑉ ᐊᕕᒃᑐᖅᓯᒪᔪᖁᑎᖏᓐᓂ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦᑕ ᓂᕈᐊᕐᓂᓕᕆᓂᕐᒧᑦ 
ᐱᖁᔭᕐᔪᐊᖏᑦ ᖃᓄᐃᓕᒋᐊᖅᑎᑦᑎᔾᔪᑕᐅᔪᓐᓇᖅᐳᑦ.  ᑕᒪᒃᑯᐊ ᖃᓄᐃᓕᒋᐊᕈᑏᑦ ᐃᓚᓕᐅᔾᔨᓯᒪᔪᑦ ᐸᓖᓯᒃᑯᑦ 
ᐸᓯᔭᒃᓴᓐᖑᖅᑎᑦᑎᔪᓐᓇᕐᓂᖏᓐᓂᒃ ᐊᒻᒪᓗ ᐃᑲᖅᑐᐃᕕᒃᑎᒍᑦ ᖃᓄᐃᓕᒋᐊᖁᔭᐅᔪᓐᓇᖅᖢᑎᒃ. 

ᓄᓇᕗᑦ ᐊᒻᒪᓗ ᑲᓇᑕᐅᑉ ᒪᓕᒐᓕᐅᕐᕕᒡᔪᐊᖏᑦ ᐊᔾᔨᐅᓐᖏᑦᑑᒃ.  ᒫᓐᓇᐅᔪᖅ, ᑲᓇᑕᒥ ᑖᒃᑯᐊᒃ ᒪᕐᕈᐃᓐᓈᒃ ᒐᕙᒪᖃᕐᕖᒃ 
ᐊᑐᕆᐊᖃᕐᓂᕐᒧᑦ ᐊᖏᕈᑎᖃᖅᑐᑦ ᐃᖅᑲᖅᑐᐃᕕᒃᑎᒎᓐᖏᖔᕐᓗᑎᒃ ᑲᒪᒋᔭᐅᔭᕆᐊᓖᑦ ᑲᒪᒋᔭᐅᖃᑦᑕᕈᓐᓇᕐᓂᐊᕐᒪᑕ.    

ᐊᑐᖅᖢᒍ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ, ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐱᔪᓐᓇᕐᓂᖅᑖᖅᑎᑕᐅᓯᒪᕗᖅ 
ᐋᔩᖃᑎᒌᒍᑎᖃᕈᓐᓇᕐᓂᕐᒥᒃ ᐊᑐᕆᐊᖃᕐᓂᕐᒧᑦ ᐊᖏᕈᑎᓂᒃ ᐱᔾᔪᑎᖃᕐᓗᓂ ᐸᓯᔭᐅᔪᓂᑦ ᓯᖁᒥᑦᑎᓇᓱᒋᔭᐅᔪᓂᒡᓗ 
ᐱᖁᔭᕐᔪᐊᖅᑎᒍᑦ.  ᐊᑐᕆᐊᖃᕐᓂᕐᒧᑦ ᐊᖏᕈᑏᑦ ᐊᔾᔨᒌᓐᖏᑦᑐᓂᒃ ᖃᓄᐃᓕᐅᖅᑎᑦᑎᔾᔪᑎᒃᓴᓂᒃ 
ᐊᑐᖅᑎᑦᑎᔾᔪᑕᐅᔪᓐᓇᖅᐳᖅ.  ᐊᑐᕆᐊᖃᕐᓂᕐᒧᑦ ᐊᖏᕈᑏᑦ ᐃᓗᓕᖏᑦ ᑕᖅᑲᐅᖓ ᓴᖅᑭᑕᐅᖃᑦᑕᖅᑐᑦ. 

ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ ᐊᑐᖅᖢᒍ ᓂᕈᐊᖅᑐᓕᕆᔨᕐᔪᐊᖅ, ᐸᓖᓯ, ᐃᖅᑲᖅᑐᖅᑕᓂᒃ ᐸᓯᒃᓯᔨ ᐊᒻᒪᓗ 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐊᑐᓕᖅᑎᑦᑎᓂᐊᕐᓂᕐᒧᑦ ᐊᖏᕈᑎᓕᐅᕈᓐᓇᖅᑐᑦ ᓇᓗᓇᐃᔭᐃᓯᒪᓪᓗᑎᒃ ᖃᓄᐃᑦᑐᓂᒃ 
ᐊᑐᓕᖅᑎᑦᑎᔨᐅᓂᐊᕐᒪᖔᖏᑦ ᐊᔾᔨᒌᓐᖏᑦᑐᑦ ᐊᖏᖃᑎᒌᖕᓂᒃᑰᖅᓯᒪᔪᑦ. 

ᐊᑎᓕᐅᕆᓚᐅᖅᑐᖓ ᐊᑐᓕᖅᑎᑦᑎᓂᐊᕐᓂᕐᒧᑦ ᐊᖏᕈᑎᓂᒃ, ᐅᓪᓗᓕᖅᓯᒪᓪᓗᓂ ᐊᒃᑑᐸ 1, 2008-ᒥᒃ ᐊᒻᒪᓗ 
ᐊᑐᖅᑕᐅᓚᐅᖅᖢᓂ ᓄᓇᕗᒻᒥ ᓂᕈᐊᕐᓂᖅᑕᖃᖅᑎᓪᓗᒍ ᐊᒃᑑᐸ 23, 2008-ᒥ. 

ᒫᔾᔨ 31, 2009-ᒧᑦ ᑎᑭᖢᒍ, ᐊᑐᓕᖅᑎᑦᑎᓂᐊᕐᓂᕐᒧᑦ ᐊᖏᕈᑎᓂᒃ ᐊᑎᓕᐅᕆᔪᖃᓚᐅᓐᖏᑦᑐᖅ ᐱᔾᔪᑎᓕᖕᓂᒃ 2008-ᒥ 
ᓄᓇᓄᒻᒥ ᓂᕈᐊᕐᓂᓕᕆᓂᕐᒧᑦ ᑐᕌᖓᔪᓂᒃ.  ᑕᐃᒪᓐᖓᓂᑦ ᒫᔾᔨ 31, 2009-ᒥ, ᐊᑐᓕᖅᑎᑦᑎᓂᐊᕐᓂᕐᒧᑦ ᐊᖏᕈᑎᓂᒃ 
ᐊᑎᓕᐅᕆᔪᒪᔪᖃᕐᒪᖔᖓᓂᒃ ᐊᐱᕆᓯᒪᓕᖅᑐᖓ ᐊᔾᔨᒌᓐᖏᑦᑐᓄᑦ.  ᑕᒪᓐᓇ ᐅᖃᐅᓯᕆᒃᑲᓐᓂᓛᖅᐸᕋ ᐊᕐᕌᒍ 
ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑲᓂᒃ ᑎᑎᕋᓕᕐᒥᒍᒪ. 

 
ᓄᓇᕗᒻᒧᑦ ᐳᓛᕆᐊᕐᓂᖅ: 

ᑎᑎᕋᕐᕕᖃᖅᑐᖓ ᒪᓕᒐᓕᐅᕐᕕᖕᒥ ᐃᖃᓗᖕᓂ, ᑎᑎᕋᕐᕕᓪᓚᕆᖃᖅᖢᖓ ᒑᑐᕆᒃ, ᐊᓐᑎᐅᕆᔪᒥ. 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᓂᕋ ᒪᓕᒃᖢᒍ ᒑᑐᕆᒃᒥ ᐃᖅᑲᓇᐃᔭᒡᒍᔪᖓ, ᐊᑐᖅᖢᒋᑦ ᐅᖄᓚᐅᑏᑦ, ᖃᕆᓴᐅᔭᒃᑯᑦ 
ᑎᑎᕋᕈᓐᓇᐅᑏᑦ ᐊᒻᒪᓗ ᓱᒃᑲᔪᒃᑰᕈᑏᑦ.  ᖃᖓᑐᐃᓐᓇᖅ ᓄᓇᕗᒻᒧᓐᖓᐅᔪᓐᓇᖅᑐᖓ ᐅᐸᒋᐊᖃᑐᐊᕌᖓᒪ.  
ᐃᖃᓗᖕᓅᓚᐅᖅᓯᒪᒐᒪ ᔫᓂ 2008-ᖑᑎᓪᓗᒍ ᐃᖅᑲᓇᐃᔮᖅᑖᕆᓇᓱᐊᖅᑕᓐᓄᑦ ᐊᐱᖅᓱᖅᑕᐅᒋᐊᖅᑐᖅᖢᖓ, 
ᑎᓴᒪᐃᖅᓱᖅᖢᖓ ᓄᓇᕗᒻᒧᐊᖅᓯᒪᓕᖅᑐᖓ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᓂᕋ ᒪᓕᒃᖢᒍ ᔪᓚᐃ 2008-ᒥᑦ ᔭᓄᐊᕆ 
2009-ᒧᑦ ᑎᑭᖢᒍ, ᐃᓚᓕᐅᖢᒍ ᑲᖏᖅᖠᓂᓕᐊᕐᓂᕆᓚᐅᖅᑕᕋ ᑲᑎᒪᖃᑎᒋᔭᖅᑐᖅᖢᒍ ᓂᕈᐊᖅᑐᓕᕆᔨᕐᔪᐊᖅ. 

 
ᐅᔾᔨᕆᓯᒪᔭᒃᑲ ᐊᑐᓕᖁᔭᓕᐊᒃᑲᓗ 
 
ᒪᓕᒐᓕᐅᖅᑏᑦ ᒪᓕᒐᓕᐅᕐᕕᖕᒥ ᐱᐅᓯᕆᔭᖏᑦ: 

ᖁᕕᐊᓲᑎᒋᔪᒪᔭᒃᑲ ᒪᓕᒐᓕᐅᖅᑏᑦ ᐱᐅᓯᖃᑦᑎᐊᖅᓯᒪᖕᒪᑕ ᒪᓕᒐᓕᐅᕐᕕᐅᑉ ᑲᑎᒪᕐᔪᐊᕐᕕᖓᓂ.  ᒪᕐᕈᐊᖅᑕᖅᖢᖓ 
ᑲᑎᒪᕐᔪᐊᖅᑎᓪᓗᒋᑦ ᑕᑯᓐᓇᖃᑕᐅᔪᓐᓇᖅᓯᒪᔪᖓ ᐊᒻᒪᓗ ᐱᕙᓪᓕᐊᓂᖏᓐᓂᒃ ᖁᓐᖏᐊᕈᓐᓇᖅᓯᓯᒪᓪᓗᖓ. 

ᐃᓚᖏᓐᓂ ᑲᓇᑕᒥ ᒐᕙᒪᖃᕐᕕᖕᓂ, ᒪᓕᒐᓕᐅᖅᑏᑦ ᑲᑎᒪᕐᔪᐊᕐᕕᖕᓂ ᐃᓛᓐᓂᒃᑯᑦ ᐱᑦᑎᐊᓗᐊᕌᓗᖃᑦᑕᓐᖏᑦᑐᑦ.  
ᑕᐃᒪᐃᒃᑲᓗᐊᖅᑎᓪᓗᒍ, ᐊᒻᒪᓗ ᓇᖕᒥᓂᖅ ᑕᑯᓐᓇᓚᐅᕐᓂᕋ ᒪᓕᒃᖢᒍ, ᑕᐃᒪᐃᓐᖏᑦᑐᓪᓕ ᓄᓇᕗᒻᒥ. 

ᒪᓕᒐᓕᐅᖅᑏᑦ ᓄᓇᕗᑦ ᒪᓕᒐᓕᐅᕐᕕᐊᓂ ᑕᐃᒫᒃ ᐱᐅᓯᖃᑦᑎᐊᖅᑐᐊᓘᓇᓱᒋᔭᒃᑲ ᐊᑐᕋᒥᒃ ᓄᓇᕗᒻᒥᐅᑦ ᐅᒃᐱᕆᔭᖏᓐᓂᒃ, 
ᓇᓗᓇᐃᖅᑕᐅᓯᒪᓪᓗᓂᓗ ᑕᒪᓐᓇ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓂ, ᐊᒡᒍᖅᑐᖅᓯᒪᓂᖓ 1, 
ᑕᐃᒎᓯᖃᖅᑎᑕᐅᓪᓗᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. 

 
ᓯᕗᓂᒃᓴᑦᑎᓐᓂ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐋᖅᑭᒋᐊᖅᑕᐅᓛᕐᓂᐊᕐᓂᖓ: 

ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᒪᓕᒐᖅᑎᒍᑦ ᕿᒥᕐᕈᓇᒃᑕᐅᖃᑦᑕᕆᐊᓕᒃ ᑕᓪᓕᒪᑦ ᐊᕐᕌᒍᑦ ᐊᓂᒍᕌᖓᑕ.  
ᑕᐃᒪᐃᒃᑲᓗᐊᖅᑎᓪᓗᒍ, ᒪᓕᒐᓕᐅᖅᑏᑦ ᖃᖓᑐᐃᓐᓇᖅ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᐋᖅᑭᒋᐊᖅᓯᔪᓐᓇᖅᑐᑦ.  
ᐅᔾᔨᕆᓯᒪᔪᖓ ᒪᓕᒐᓕᐅᖅᑏᑦ, ᐅᕙᖓᐅᓐᖏᑦᑐᖅ, ᐃᓱᒪᓕᐅᖅᑎᐅᕗᑦ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ 
ᐋᖅᑭᒋᐊᖅᑕᐅᓂᐊᕐᒪᖔᖓ ᐊᒻᒪᓗ ᖃᖓ. 

ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᕿᒥᕐᕈᓇᓕᓵᖅᖢᒍ ᓯᕗᓪᓕᕐᓂ ᑕᖅᑭᓂ, ᐃᓚᖏᓐᓂᒃ ᐊᓯᔾᔨᖅᑕᐅᔪᒥᓇᖅᑐᓂᒃ 
ᐅᔾᔨᕆᓚᐅᖅᑐᖓ.  ᐅᑯᓄᖓ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓄᑦ ᐅᐃᒍᓕᖅᓯᒪᔪᖓ ᐋᖅᑭᒃᓱᖅᓯᒪᔭᓐᓂᒃ, ᑕᐃᒎᓯᓖᑦ 
“ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐋᖅᑭᒋᐊᖅᑕᐅᒃᑲᓐᓂᕈᒥᓇᕐᓂᖏᑦ”. 

 
ᓵᑕᒃᓴᐅᔪᓐᓇᕐᓂᕐᒧᑦ ᑐᕌᖓᔪᑦ ᐊᖏᒡᓕᒋᐊᖅᑕᐅᔭᕆᐊᖃᕐᓂᖏᑦ: 

ᐅᖄᓂᖅᑲᐅᒐᒪ, ᐃᓗᐃᑦᑑᑦᑎᐊᕐᓂᕐᒧᑦ ᐱᐅᓯᖅ ᓴᖅᑭᑦᑎᔾᔪᑕᐅᓚᐅᖅᑐᖅ ᓄᓇᕗᒻᒥᐅᑦ ᐃᓗᐃᑦᑑᑦᑎᐊᕐᓂᕐᒧᑦ 
ᐱᖁᔭᕐᔪᐊᕐᒥᒃ. 

ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ, ᒪᓕᒐᓕᐅᖅᑎᓄᑦ ᑭᓯᐊᓂ ᐊᑐᖅᑐᖅ, ᐋᖅᑭᒃᓯᓯᒪᕗᖅ ᓱᓕᑦᑎᐊᕆᐊᖃᕐᓂᕐᒥᒃ, 
ᒪᑐᐃᖓᑦᑎᐊᕐᓂᕐᒥᒃ ᐊᒻᒪᓗ ᓵᑕᒃᓴᐅᔪᓐᓇᕐᓂᕐᒥᒃ ᐃᓘᓐᓇᖏᑦ ᐊᐅᓚᑦᑎᔪᑦ ᐊᒻᒪᓗ ᒐᕙᒪᒋᔭᐅᔪᑦ ᓄᓇᕗᒻᒧᑦ. 

ᐃᓗᐃᑦᑑᑦᑎᐊᕐᓂᕐᒥᒃ ᐱᐅᓯᖃᕐᓂᐅᑉ ᐃᓗᐊᓂ ᑎᑎᕋᖅᓯᒪᔪᖅᑕᓕᒃ, ᒪᒃᐱᒐᖅ 20, 1999-ᒥ ᓄᓇᑦᓯᐊᕐᒥᐅᑦ ᕿᒥᕐᕈᔨᖏᑦ 
ᐃᒪᓐᓇ ᐊᑐᓕᖁᔭᓕᐅᖅᑎᓪᓗᒋᑦ: 

34. ᒥᓂᔅᑕᐃᑦ ᑐᖏᓕᖏᑦ ᐊᒻᒪᓗ ᐊᖓᔪᖅᑲᐅᑏᑦ ᑕᐃᒫᑐᐃᓐᓇᖅ ᒥᓂᔅᑕᐃᑦ ᒪᓕᒋᐊᖃᖅᑕᖏᓐᓂᒃ 
ᒪᓕᖃᑕᐅᔭᕆᐊᓖᑦ.  ᑕᒪᒃᑯᐊ ᒪᓕᒐᐃᑦ ᐱᖁᔭᕐᔪᐊᓐᖑᖅᑎᑕᐅᔭᕆᐊᓖᑦ ᐊᒻᒪᓗ ᐃᓚᖃᕐᓗᑎᒃ 
ᐊᕐᕌᒍᑕᒫᖅ ᑮᓇᐅᔭᑦ ᐅᓂᒃᑳᖏᓐᓂᒃ ᓴᖅᑭᑦᑎᖃᑦᑕᕆᐊᖃᕐᓂᕐᒥᒃ ᐊᒻᒪᓗ ᐊᕐᕌᒍᑕᒫᖅ 
ᑲᑎᒪᖃᑎᖃᖃᑦᑕᕐᓗᑎᒃ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᑲᒥᓴᓇᒥᒃ. 

36. ᑎᒃᑯᐊᖅᑕᐅᓯᒪᔪᑦ ᐊᖓᔪᖅᑲᐅᑏᑦ ᐊᓯᐊᓂᒃ ᐃᖅᑲᓇᐃᔮᖅᑖᕐᓂᐊᓕᕈᑎᒃ ᒪᓕᒐᓂᒃ 
ᐊᑐᖃᑦᑕᕆᐊᖃᕐᒥᔪᑦ, ᐱᔾᔪᑎᒋᔭᐅᑎᓪᓗᒋᑦ ᐊᔭᐅᕆᔩᑦ ᖃᓄᐃᓕᐅᕐᓂᖏᓐᓂᒃ ᐊᒻᒪᓗ 
ᐃᖅᑲᓇᐃᔮᖅᑖᕐᓂᐊᕈᑎᒃ ᒐᕙᒪᒃᑯᑦ ᐱᓕᕆᕝᕕᖏᓐᓂᒃ ᑎᒥᓐᖑᖅᑎᓯᒪᔭᖏᓐᓂᒡᓘᓐᓃᑦ 
ᐱᓕᕆᖃᑎᖃᖃᑦᑕᖅᑐᓂᒃ.  ᑕᐃᒪᐃᑦᑐᓄᑦ ᐃᓕᔭᕆᐊᖃᓐᖏᑎᑕᐅᔭᕆᐊᓖᑦ ᑕᖅᑭᓄᑦ ᐱᖓᓲᔪᖅᑐᓄᑦ. 

ᒪᓕᒐᓕᐅᖅᑏᑦ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᑲᔪᓯᑎᑦᑎᖕᒪᑕ, ᐃᓱᒪᓕᐅᓚᐅᖅᑐᑦ ᐱᖁᔭᕐᔪᐊᑦ 
ᑭᒡᓕᓕᐅᕆᓯᒪᓂᐊᕐᓗᑎᒃ ᖃᓄᑎᒋ ᒪᓕᒐᓕᐅᖅᑎᕕᓃᑦ ᐃᖅᑲᓇᐃᔭᕆᐊᖃᓐᖏᒻᒪᖔᖏᑦ. 

ᑕᐃᒪᓐᖓᓂᑦ, ᓯᕗᓪᓕᖅᐹᖅ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ, ᕌᐳᑦ ᔅᑖᓐᐱᐅᕆ, ᐊᑕᐅᓯᐊᕐᓇᓂ ᐅᖃᖅᓯᒪᔪᖅ 
ᐱᔭᕇᖅᑕᐅᖁᓪᓗᓂᒋᑦ ᒪᓕᒐᐃᑦ ᐊᒻᒪᓗ ᓵᑕᐅᔪᓐᓇᕐᓂᕐᒧᑦ ᑐᕌᖓᔪᑦ, ᐊᒻᒪᓗ ᐊᑐᖅᑕᐅᓕᕐᓗᑎᒃ 
ᓂᕈᐊᖅᑕᐅᓯᒪᓐᖏᑦᑐᓄᑦ ᐊᖓᔪᖅᑲᐅᑎᓄᑦ ᐊᖏᔨᓕᒋᐊᕐᓗᒍ ᓈᒻᒪᒃᓯᓕᕐᓗᒍᓘᓐᓃᑦ ᐱᖁᔭᕐᔪᐊᖅ ᑕᒪᒃᑯᐊ 
ᐃᓚᐅᑎᑕᐅᓕᕐᓂᐊᕐᒪᑕ. 

2004-2005 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ, ᑲᒥᓴᓇ ᔅᑖᓐᐱᐅᕆ ᐃᒪᓐᓇ ᐅᖃᓚᐅᖅᓯᒪᔪᖅ: 

“ᐋᖅᑭᒃᑕᐅᕌᓂᒃᓯᒪᓐᖏᑦᑐᑯᑖᒃ ᐊᑐᓕᖁᔭᓕᐊᕕᓂᖅ, ᑕᒪᒃᑯᐊ ᒥᓂᔅᑕᐃᑦ ᑐᖏᓕᖏᑦ ᐊᒻᒪᓗ ᐊᖓᔪᖅᑲᐅᑏᑦ 
ᒥᓂᔅᑕᐃᑦ ᐱᖁᔭᕐᔪᐊᖅᑎᒍᑦ ᒪᓕᒋᐊᖃᖅᑕᖏᓐᓂᒃ ᒪᓕᒃᑎᑕᐅᖃᑕᐅᔭᕆᐊᓖᑦ.” 

2006-2007 ᐊᕐᕋᒍᑕᒫᖅᓯᐅᑏᑦ ᐅᓂᒃᑳᑦ ᑎᑎᕋᖅᑕᐅᓚᐅᖅᑐᑦ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒧᑦ ᐃᒪᓐᓴ 
ᐅᖃᖅᓯᒪᔪᖅᑕᓕᒃ: 

“ᐅᑯᓄᖓ ᓵᓐᖓᓂᖅᓴᐅᓪᓗᐊᖅᑐᑦ…ᐊᖏᒡᓕᒋᐊᕐᓗᒋᑦ ᒫᓐᓇ ᐋᖅᑭᒃᑕᐅᓯᒪᔪᑦ ᑐᓐᖓᕕᖏᑦ 
ᐊᑐᖅᑕᐅᓕᕐᓂᐊᕐᒪᑕ ᐃᓘᓐᓇᖏᓐᓄᑦ ᐊᐅᓚᑦᓯᔨᐅᔪᓄᑦ ᑎᑎᕋᕐᕕᓕᕆᔨᐅᖃᑦᑕᖅᑐᓄᓪᓗ ᓄᓇᕗᒥ.  
ᐊᖓᔪᖅᑲᐅᑏᑦ ᐱᖁᔭᕐᔪᐊᖅᑎᒍᑦ ᒪᓕᒐᖃᐅᖅᑎᑕᐅᓐᖏᓗᐊᖅᑐᑦ ᓵᑕᒃᓴᐅᓗᐊᕋᑎᒡᓗ ᒪᓕᒐᓕᐅᖅᑎᑎᑐᑦ.  
ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓕᒫᑦ ᐃᖅᑲᓇᐃᔭᑦᑎᐊᕆᐊᖃᕐᓂᕐᒧᑦ ᒪᓕᒐᖃᕆᐊᓖᑦ ᑕᒪᓐᓇᓗ 
ᕿᒥᕐᕈᓇᒃᑕᐅᓂᕋᖅᑕᐅᓪᓗᓂ, “ᐅᖃᐅᓯᖃᖅᑐᓪᓗ” ᓴᐳᒻᒥᐅᓯᖅᑕᐅᓯᒪᔭᕆᐊᖃᖅᖢᑎᒃ ᓴᖅᑭᑦᑎᓐᓂᖅᐸᑕ 
ᐱᑦᑎᐊᓐᖏᑦᑐᖃᖅᑎᓪᓗᒍ.  ᐊᔭᐅᖅᑐᐃᔨᓄᑦ ᒪᓕᒐᐃᑦ, ᐊᓯᖏᓐᓄᑦ ᒐᕙᒪᖃᕐᕕᐅᔪᓄᑦ ᓴᖅᑭᑕᐅᓯᒪᔪᑦ, 
ᐃᓱᒪᒃᓴᖅᓯᐅᕈᑕᐅᒃᑲᓐᓂᕆᐊᓖᑦ.  ᑕᒪᒃᑯᐊ ᐱᒋᐊᖅᑎᑕᐅᒃᐸᑕ ᐃᑲᔫᑎᒃᑲᓐᓂᐅᔪᓐᓇᖅᑐᑦ ᓄᓇᕗᓕᒫᒥ 
ᐃᓗᐃᑦᑑᑦᑎᐊᖅᑐᒥᒃ ᒪᑭᒪᑦᑎᐊᕐᓇᖅᑐᒥᒃ ᐱᐅᓯᖃᖅᑎᑕᐅᓂᖏᑦ ᒐᕙᒪᒃᑯᓐᓄᑦ ᑎᒥᓐᖑᖅᑎᑕᐅᓯᒪᔪᑦ.” 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᕐᕋᒍᑕᒫᖅ ᐅᓂᒃᑳᓕᐊᕆᖃᑦᑕᖅᓯᒪᓂᑯᖏᑦ ᕿᒥᕐᕈᓇᒃᖢᒋᑦ, 
ᐃᖅᑲᓇᐃᔭᖅᑎᑦᑎᐊᕙᐅᓂᕐᒧᑦ ᑐᕌᖓᔪᑦ ᕿᒥᕐᕈᓴᒃᑕᐅᓯᒪᓕᖅᑐᑦ ᓄᓇᕗᒻᒥ ᑕᐃᒪᓐᖓᓂᑦ 2003. 

ᐅᖃᕇᖅᑲᐅᒐᒪ, ᒥᓂᔅᑕᐃᑦ ᐃᑲᔪᖅᑎᖏᑦ ᐊᒻᒪᓗ ᑎᑎᕋᖅᑎᖏᑦᑕ ᖃᓄᐃᓕᒋᐊᖃᑦᑕᕐᓂᖏᑦ 
ᕿᒥᕐᕈᓇᒃᑕᐅᖃᑦᑖᓂᖅᓯᒪᓕᖅᑐᑦ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒧᑦ.  ᐅᔾᔨᕈᓱᖕᒥᔪᖓ ᐃᓚᖏᑦ ᒥᓂᔅᑕᐃᑦ ᑐᖏᓕᖏᑦ 
ᐊᒻᒪᓗ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦᑕ ᐊᖓᔪᖅᑲᐅᑎᖏᑦᑕ ᒪᓕᒋᐊᖃᖅᑕᖏᑦᑕ ᐃᓗᐊᓃᑦᑐᑦ ᐊᔾᔨᐸᓗᒋᖕᒪᒋᑦ 
ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑎᑐᑦ.  ᑕᒪᒃᑯᐊ ᐱᒋᐊᕈᑕᐅᓗᑎᒃ ᐱᐅᔪᑦ. 

ᑕᖅᑭᕆᓚᐅᖅᑕᑦᑎᓐᓂ ᐃᓛᓐᓂᓚᐅᓱᖓᖅ, ᒪᓕᒐᓕᐅᕐᕕᖕᒥ ᐃᑲᔪᖅᓱᐃᔪᓂᒃ ᑐᓴᖃᑦᑕᖅᓯᒪᓕᖅᑐᒍᑦ ᐅᑯᓄᖔᖅᑐᓂᒃ 
ᐊᑐᓕᖁᔭᕐᓂ ᐊᒻᒪᓗ ᓇᓗᓇᐃᖅᑕᐅᖃᑦᑖᓂᒃᓯᒪᔪᓂ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᕐᕋᒍᑕᒫᖅ 
ᐅᓂᒃᑳᓕᐊᕆᖃᑦᑕᖅᓯᒪᔭᖏᓐᓂ. 

 
ᒪᑐᔾᔪᑏᑦ 
 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᖃᕆᓴᐅᔭᒃᑰᖅᑎᑕᖏᑦ: 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᖃᕆᓴᐅᔭᒃᑰᖅᑎᓯᒪᔭᖏᑦ ᐅᕘᓇ ᑕᑯᔭᐅᔪᓐᓇᖅᑐᑦ  www.integritycom.nu.ca.  

ᐃᓗᓕᖃᐅᖅᑐᑦ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᓂᒃ, ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐃᒃᑲᐅᓪᓗᒍ 
ᑎᑎᕋᖅᑕᐅᓯᒪᓂᖏᑦ, ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᑕᒪᕐᒥᒃ ᑐᓐᓂᖅᑯᑕᐅᖃᑦᑕᖅᓯᒪᔪᑦ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ 
ᒪᓕᒐᓕᐅᕐᕕᖕᒧᑦ, ᐊᔾᔨᐅᓐᖏᑦᑐᑦ ᐅᓂᒃᑳᑦ ᑎᑎᕋᖅᑕᐅᖃᑦᑕᖅᓯᒪᔪᕕᓃᑦ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒧᑦ, ᕿᒥᕐᕈᓇᖕᓃᑦ 
ᐱᔾᔪᑎᓖᑦ ᒪᓕᒐᓕᐅᖅᑏᑦ ᖃᓄᐃᓕᐅᕐᓂᕆᓚᐅᖅᑕᖏᓐᓄᑦ, ᑕᑕᑎᖅᓯᒪᓐᖏᑦᑐᑦ ᑕᑕᑎᕆᐊᓖᑦ, ᐊᒻᒪᓗ 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒧᑦ ᑐᕌᖓᔪᑦ ᑐᓴᐅᒪᔾᔪᑏᑦ, ᐃᓚᓕᐅᖢᒋᑦ ᖃᓄᖅ ᐅᖃᖃᑎᒋᔪᓐᓇᕐᒪᖔᖅᐱᐅᒃ.  

 
ᖁᕕᐊᓲᑎᖃᕐᓂᖅ ᖁᔭᓐᓇᒦᕐᓂᕐᓗ: 

ᓯᕗᓪᓕᕐᒥᒃ, ᖁᔭᓐᓇᒦᕈᒪᔭᕋ ᖁᕕᐊᓲᑎᔪᒪᓪᓗᒍᓗ ᕌᐳᑦ ᔅᑖᓐᐱᐅᕆ, ᑖᓐᓇ ᓯᕗᓪᓕᖅᐹᖑᓪᓗᓂ ᓄᓇᕗᒻᒧᑦ 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᓚᐅᖅᓯᒪᖕᒪᑦ.  ᐃᖅᑲᓇᐃᔭᓚᐅᖅᑐᖅ ᔪᓚᐃ 1, 2001-ᒥᑦ, ᐃᓗᐃᑦᑑᑦᑎᐊᕐᓂᕐᒧᑦ 
ᐱᖁᔭᕐᔪᐊᖅ ᐊᑐᓯᒋᐊᖅᑎᓪᓗᒍ, ᑎᑭᖢᒍ ᒫᔾᔨ 31, 2008-ᒧᑦ, ᐋᓐᓂᐊᖃᕋᔪᓕᕐᓂᖅ ᐊᒻᒪᓗ ᐃᓚᒥᓂᒃ ᐱᔾᔪᑎᖃᖅᖢᓂ 
ᓄᖅᑲᕕᓚᐅᖅᑎᓪᓗᒍ.  ᐊᒃᓱᐊᓗᒃ ᐃᑲᔪᕐᓂᖃᓚᐅᖅᑐᖅ ᓴᖅᑭᑕᐅᕙᓪᓕᐊᓕᖅᑎᓪᓗᒍ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ 
ᐊᑐᓕᖅᑎᑕᐅᓂᖓᓄᑦ. 

ᑭᖑᓪᓕᕐᒥᒃ, ᖁᔭᓐᓇᒦᕈᒪᔭᕋ ᑕᐃᕕᑦ ᕕᓕᑉ ᔫᓐᔅ, ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᑲᒥᓴᓇ ᔫᑳᓐᒧᑦ, ᓄᓇᕗᒻᒧᑦ 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑲᐃᓐᓇᓚᐅᕐᓂᖓᓄᑦ ᐊᐃᕐᕆᓕ 1, 2008-ᒥᑦ ᑎᑭᖢᒍ ᑎᒃᑯᐊᖅᑕᐅᓚᐅᕐᓂᖓ ᔪᓚᐃ 3, 
2008-ᒧᑦ. 

ᖁᔭᓐᓇᒦᕈᒪᖕᒥᔭᕋ ᐃᑲᔪᑦᑎᐊᖃᑦᑕᓚᐅᕐᒪᑦ ᒪᓕᒐᓕᐅᕐᕕᐅᑉ ᑎᑎᕋᖅᑎᖓ ᐊᒻᒪᓗ ᐃᖅᑲᓇᐃᔭᖅᑎᓕᒫᖏᑦ, 
ᒪᓕᒐᕐᓂᐊᖅᑎ, ᓂᕈᐊᖅᑐᓕᕆᔨᕐᔪᐊᖅ ᐊᒻᒪᓗ ᐸᓖᓯᒃᑯᑦ. 

ᖁᔭᓐᓇᒦᕈᔭᖕᒥᔭᒃᑲ ᑲᑎᒪᔨᕋᓛᑦ ᐊᔭᐅᖅᑏᑦ ᐊᒻᒪᓗ ᑲᑎᒪᔨᐅᖃᑕᐅᔪᑦ ᐅᕙᓐᓂᒃ ᐊᐱᖅᓱᓚᐅᖅᑐᑦ 
ᐃᖅᑲᓇᐃᔮᖅᑖᕋᓱᒃᑎᓪᓗᖓ ᓄᓇᕗᒻᒥ ᑐᒡᓕᐊᓂ ᒪᓕᒐᓕᐅᖅᑏᑦ ᐃᒃᓯᕚᖅᑎᒋᔭᐅᑎᓪᓗᒋᑦ. 

ᖁᔭᓐᓇᒦᕈᒪᖕᒥᔭᒃᑲ ᑐᓐᖓᓇᖃᑦᑕᓚᐅᕐᒪᑕ ᐃᑲᔪᑦᑎᐊᖃᑦᑕᓚᐅᕐᒪᑕᓗ ᑐᒡᓕᐊᓂ ᐊᒻᒪᓗ ᐱᖓᔪᐊᓂ ᒪᓕᒐᓕᐅᖅᑏᑦ. 

ᒪᑐᔾᔪᑎᒋᓕᕐᓗᒍ, ᐅᖃᕈᒪᔪᖓ ᓄᓇᕗᒻᒦᑦᑐᑦ ᓄᓇᓖᑦ ᑕᐃᒃᑯᐊ ᐅᐸᒍᓐᓇᖅᓯᒪᔭᒃᑲ ᐊᒃᓱᐊᓗᒃ ᑲᔾᔮᕐᓇᖅᑐᑦ ᐊᒻᒪᓗ 
ᑕᐃᒃᑯᐊ ᐃᓄᐃᑦ ᑲᑎᖃᑎᒋᖃᑦᑕᖅᓯᒪᔭᒃᑲ ᐊᒃᓱᐊᓗᒃ ᑐᓐᖓᓇᖅᖢᑎᒃ. 

 

 

 

ᓄᐊᒪᓐ ᐱᑭᐅᓪ 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ 

ᒪᐃ 25, 2009 



 

   

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ 2008-2009-ᒥ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦᑕ 
ᐅᐃᒍᖏᑦ 

 

ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐋᖅᑭᒋᐊᖅᑕᐅᔪᓇᕐᓂᖏᑦ 

ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᒪᓕᒐᖅᑎᒍᑦ ᕿᒥᕐᕈᓇᒃᑕᐅᖃᑦᑕᕆᐊᓕᒃ ᑕᓪᓕᒪᑦ ᐊᕐᕌᒍᑦ ᐊᓂᒍᕌᖓᑕ.  
ᑕᐃᒪᐃᒃᑲᓗᐊᖅᑎᓪᓗᒍ, ᒪᓕᒐᓕᐅᖅᑏᑦ ᖃᖓᑐᐃᓐᓇᖅ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᐋᖅᑭᒋᐊᖅᓯᔪᓐᓇᖅᑐᑦ.  

ᐅᔾᔨᕆᓯᒪᔪᖓ ᒪᓕᒐᓕᐅᖅᑏᑦ, ᐅᕙᖓᐅᓐᖏᑦᑐᖅ, ᐃᓱᒪᓕᐅᖅᑎᐅᕗᑦ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ 
ᐋᖅᑭᒋᐊᖅᑕᐅᓂᐊᕐᒪᖔᖓ ᐊᒻᒪᓗ ᖃᖓ.  ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᕿᒥᕐᕈᓇᓕᓵᖅᖢᒍ ᓯᕗᓪᓕᕐᓂ ᑕᖅᑭᓂ, 
ᐃᓚᖏᓐᓂᒃ ᐊᓯᔾᔨᖅᑕᐅᔪᒥᓇᖅᑐᓂᒃ ᐅᔾᔨᕆᓚᐅᖅᑐᖓ. 

 
1. ᐊᕐᕌᒍᑕᒫᖅ ᑲᑎᒪᖃᑎᖃᕐᓂᖅ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒥᒃ - ᒪᓕᒐᓕᐅᖅᑏᑦ ᐊᐃᑉᐸᖏᑦ: 
 
ᒫᓐᓇ: 
 
ᓈᓴᐅᑎᓕᒃ 34 ᐃᒪᓐᓇ ᑎᑎᕋᖅᓯᒪᔪᖅ: 
 

(1) ᒪᓕᒐᓕᐅᖅᑎ, ᐊᕐᕌᒍᑕᒫᖅ ᐊᑕᐅᓯᐊᕐᓗᒍᓘᓐᓃᑦ, ᑲᑎᒪᖃᑎᖃᖃᑦᑕᕆᐊᓕᒃ ᐃᓗᐃᑦᑑᑦᑎᐊᕐᓂᕐᒧᑦ  
ᑲᒥᓴᓇᒥᒃ ᐅᖃᐅᔾᔪᖅᑕᐅᔪᓐᓇᕐᓂᐊᕐᒪᑦ ᖃᓄᐃᓕᐅᕆᐊᖃᕐᒪᖔᖓ ᒪᓕᒐᓕᐅᖅᑎ ᐅᑯᐊ 
ᐱᖁᔭᕐᔪᐊᑦ ᐊᑐᕐᓗᒋᑦ. 

 
(2) ᒪᓕᒐᓕᐅᖅᑎ ᐱᔪᓐᓇᕐᓂᓕᒫᒥᒍᑦ ᐊᐃᑉᐸᕐᒥᓂᒃ ᐃᓚᐅᑎᑦᑎᓇᓱᒋᐊᓕᒃ ᑲᑎᒪᖃᑎᖃᕐᓂᐊᓕᕈᓂ  

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒥᒃ.” 
 
ᐅᖃᐅᓯᒃᓴᑦ:  
 
ᑲᓇᑕᒥ ᒐᕙᒪᖃᕐᕖᑦ ᐅᓄᕐᓂᖅᓴᑦ ᐊᕐᕌᒍᑕᒫᖅ ᑲᑎᒪᖃᑎᖃᖅᑎᑦᑎᓇᓱᖃᑦᑕᖅᑐᑦ ᒪᓕᒐᓕᐅᖅᑎᓂᒃ ᐊᒻᒪᓗ 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒥᒃ.  9-ᖑᔪᑦ ᒐᕙᒪᖃᕐᕖᑦ ᐃᓚᐅᑎᑦᑎᖃᑦᑕᖅᑐᑦ ᒪᓕᒐᓕᐅᖅᑏᑦ ᐊᐃᑉᐸᖏᓐᓂᒃ.  
ᓱᓕᑦᑎᐊᕐᓂᕐᒧᑦ ᑲᒥᓴᓇᒋᔭᐅᔪᖅ ᑲᓇᑕᐅᑉ ᒪᓕᒐᓕᐅᕐᕕᒡᒧᐊᖓᓂ ᐃᓱᒪᖅᓱᖅᑎᑦᑎᔪᑦ ᐊᕐᕋᒍᑕᒫᖅ 
ᑲᑎᒪᖃᑕᐅᖃᑦᑕᕆᐊᖃᕐᓂᖓᓂᒃ ᐊᐃᑉᐸᕆᔭᐅᔪᓂᒃ..  ᐱᖁᔭᕐᔪᐊᖅ ᐅᖃᖅᓯᒪᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇ 
“ᐱᔪᒪᒍᓂ ᐊᐃᑉᐸᕆᔭᐅᔪᒥᒃ ᐃᓚᐅᖁᔨᔪᓐᓇᖅᑐᖅ…” 
 
ᐃᓱᒪᖃᖅᑐᖓ ᐃᓛᓐᓂᒃᑯᑦ ᑲᑎᒪᖃᑎᒋᔭᐅᔭᕌᖓᑕ ᒪᓕᒐᓕᐅᖅᑏᑦ ᐊᐃᑉᐸᖏᑦ ᐊᒻᒪᓗ ᐃᓗᐃᑦᑑᑦᑎᐊᕐᓂᕐᒧᑦ 
ᑲᒥᓴᓇ ᐃᑲᔪᕐᓂᖃᕋᓱᒋᓪᓗᒍ.  ᐊᕐᕌᒍᑕᒫᖅ ᒪᓕᒐᓕᐅᖅᑏᑦ ᐊᐃᑉᐸᖏᓐᓂᒃ ᑲᑎᒪᖃᑎᖃᖃᑦᑕᕈᓐᓇᖅᑐᖓ 
ᒪᓕᒐᓕᐅᖅᑎᓂᒃ ᑲᑎᒪᖃᑎᖃᓕᕌᖓᒪ.  ᑭᓯᐊᓂᓕ ᖃᐅᔨᒪᖕᒥᔪᖓ ᑕᒪᓐᓇ ᑮᓇᐅᔭᖅᑐᕈᑎᒋᔭᐅᔪᓐᓇᕐᓂᖓᓂᒃ 
ᐊᐃᑉᐸᕆᔭᐅᔪᒧᑦ, ᐃᓚᓕᐅᖢᒍ ᖃᖓᑦᑕᐅᓯᕆᐊᖃᕐᓂᖅ ᓄᓇᒥᖕᓂᑦ ᐃᖃᓗᖕᓄᑦ ᐊᒻᒪᓗ ᐅᑎᒧᑦ, ᓯᓂᒃᑕᐅᑏᑦ 
ᐊᒻᒪᓗ ᓂᕆᔾᔪᑏᑦ ᐊᒻᒪᓗ ᑮᓇᐅᔾᔭᒃᓴᕋᔭᓐᖑᐊᖅᑕᒥᓂᒃ ᔭᒐᐃᓂᖅ. 
 
ᑐᒃᓯᕋᐅᑦ: 
 
ᓇᓖᕌᕈᑦ A - ᑖᓐᓇ ᓱᕐᕋᓐᖏᓪᓗᒍ ᐊᒻᒪᓗ ᐊᐃᑉᐸᕆᔭᐅᔪᑦ ᐅᐸᒋᐊᖃᖅᑎᑕᐅᓗᑎᒃ ᐊᕐᕌᒍᑕᒫᖅ  
ᐊᐃᑉᐸᕆᔭᐅᔪᑦ ᑲᑎᒪᖃᑎᖃᖃᑦᑕᕐᓂᐊᕐᒪᑕ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒥᒃ. 



   

   

 
ᓇᓖᕌᕈᑦ B - ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐃᓱᒪᖅᓱᕐᕕᖃᖅᑎᓪᓗᒍ “ᐱᔪᒪᒍᓂ ᑲᑎᒪᖃᑕᐅᖁᔨᓗᓂ” 
ᐊᐃᑉᐸᕆᔭᐅᔪᒥᒃ. 
 
ᓇᓖᕌᕈᑦ C - ᑲᑎᒪᖃᑎᒋᔭᐅᓂᐊᖅᑎᓪᓗᒋᑦ ᐊᐃᑉᐸᕆᔭᐅᔪᑦ, ᐃᓚᖏᑦ ᐅᕝᕙᓘᓐᓃᑦ ᐃᓘᓐᓇᖏᑦ 
ᑲᑎᒪᓃᑦ ᐅᖄᓚᐅᑎᒃᑰᕐᓗᑎᒃ ᐅᕝᕙᓘᓐᓃᑦ ᑕᓚᕖᓴᒃᑯᑦ ᐊᑕᐅᑦᑎᒃᑯᑦ ᑲᑎᒪᑎᑕᐅᓗᑎᒃ. 
 
ᓇᓖᕌᕈᑦ D - ᑲᑎᓪᓗᒋᒃ ᓇᓖᕌᕈᑦ B ᐊᒻᒪᓗ C ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐃᓱᒪᖅᓱᕐᓂᐊᕐᒪᑦ 
ᓇᓕᐊᒃ ᐊᑲᐅᓂᖅᓴᐅᓂᐊᕐᒪᖔᖓ ᑲᑎᒪᖃᑎᖃᕆᐊᖃᕈᓂ ᐊᐃᑉᐸᕆᔭᐅᔪᒥᒃ. 
 
 
2. ᐊᓯᒥᒃ ᐸᐸᑦᑎᑎᑦᑎᓂᖅ - ᓇᖕᒥᓂᕆᔭᐅᔪᑦ ᑲᑉᐸᓃᑦ: 
 
ᒫᓐᓇ: 
 
ᐃᓚᕈᓯᐊ ᓈᓴᐅᑎᓕᒃ 14(8) ᐃᓚᖓᒍᑦ ᐃᒪᓐᓇ ᐅᖃᖅᓯᒪᔪᖅ: 
 

“ᐃᓚᕈᓯᐊ (1) ᐊᒻᒪᓗ (2) [ᐱᔾᔪᑎᓕᒃ ᒐᕙᒪᒃᑯᓐᓂ ᑳᓐᑐᕌᖃᕐᓂᕐᒥᒃ] ᐊᑐᓐᖏᑦᑐᖅ ᒪᓕᒐᓕᐅᖅᑎ 
ᑳᓐᑐᕌᕆᔭᒥᓂᒃ ᐅᕝᕙᓘᓐᓃᑦ ᐃᓚᒋᔭᐅᔾᔪᑎᒥᓂᒃ ᐅᕝᕙᓘᓐᓃᑦ ᓇᖕᒥᓂᖁᑎᒥᓂᒃ ᑲᑉᐸᓂᒥᒃ ᐊᓯᒥᓄᑦ 
ᐸᐸᑕᐅᑎᑦᑎᒃᐸᑦ ᐊᑕᐅᓯᕐᒧᑦ ᐅᓄᒃᑲᓐᓂᖅᑐᓄᓪᓘᓐᓃᑦ ᐅᑯᐊ ᐊᑖᓂ ᒪᓕᒋᐊᓖᑦ ᒪᓕᒡᓗᓂᒋᑦ:” 

 
ᓈᓴᐅᑎᓕᒃ 16 ᐃᓚᖏᑦ ᐃᒪᐃᓕᖓᔪᑦ: 
 

“(1) ᒥᓂᔅᑕ ᐃᒪᐃᓕᐅᕆᐊᖃᓐᖏᓚᖅ 
 

(b) ᐱᓯᓂᓯᒥᒃ ᑯᐊᐳᕇᓴᓐᖑᖅᑎᑕᐅᔫᑉ ᐊᐅᓚᑕᐅᓂᖓᓂ ᐃᓚᐅᔭᕆᐊᖃᓐᖏᓚᖅ; 
 

(c) ᐱᓯᓂᓯᒥᒃ ᐃᓚᒋᔭᐅᖃᑕᐅᓗᓂ ᓇᖕᒥᓂᖃᖅᑎᐅᓗᓂᓘᓐᓃᑦ ᐃᓚᐅᔭᕆᐊᖃᓐᖏᓚᖅ;” 
 

“(2) ᑎᑎᖅᑲᑦ ᐊᒡᒍᖅᑐᖅᓯᒪᓂᖏᑦ (1)(c) ᒥᓂᔅᑕᒧᑦ ᐊᑐᓐᖏᓚᑦ ᐸᐸᑕᐅᑎᑦᑎᒃᐸᑦ ᐱᓯᓂᓯᒥᒃ 
ᐃᓚᒋᔭᐅᕝᕕᖃᕐᕕᒋᔭᒥᓂᒡᓘᓐᓃᑦ ᐸᐸᑦᑎᔨᒧᑦ ᐊᑕᐅᓯᕐᒧᑦ ᐅᓄᒃᑲᓐᓂᖅᑐᓄᓪᓘᓐᓃᑦ ᐅᑯᐊ ᒪᓕᒡᓗᓂᒋᑦ:” 

 
ᐅᖃᐅᓯᒃᓴᖅ:  
 
ᒥᓂᔅᑕᐅᔪᖅ ᐱᓯᓂᓯᖃᑐᐃᓐᓇᕆᐊᓕᒃ ᐃᒻᒥᒃᑰᖅᑐᒥᒃ, ᑕᐃᒫᑐᐃᓐᓇᖅ ᒪᓕᒐᓕᐅᖅᑎ ᓇᖕᒥᓂᖃᕈᓐᓇᕐᒪᑦ.  
ᑕᐃᒪᐃᒃᑲᓗᐊᖅᑎᓪᓗᒍ, ᐅᖃᓕᒫᓚᐅᖅᖢᒍ ᐃᓚᕈᓯᐊ ᓈᓴᐅᑎᓕᒃ 16(2), ᒥᓂᔅᑕ ᐃᒻᒥᒃᑰᖅᑐᒥᒃ ᐱᓯᓂᓯᒥᓂᒃ 
ᐸᐸᑕᐅᑎᑦᑎᔪᓐᓇᓐᖏᑉᐸᑦ, ᐃᓚᕈᓯᐊ ᓈᓴᐅᑎᓕᒃ 16(2) ᐊᑐᑐᐃᓐᓇᖅᑐᑦ ᐱᓯᓂᓯᓄᑦ ᐃᓚᒋᔭᐅᔾᔪᑎᖃᕐᕕᖏᓐᓄᑦ 
ᓇᖕᒥᓂᕆᔭᐅᔪᓄᓪᓗ. 
 
ᑐᒃᓯᕋᐅᑦ: 
 
ᖃᓄᖅᑑᕈᑎᒃᓴᓕᐅᕈᒪᔪᖓ ᑖᓐᓇ ᓈᓴᐅᑎᓕᒃ 16 ᐋᖅᑭᒋᐊᖅᑕᐅᓗᓂ ᓇᓗᓇᕈᓐᓃᑦᑎᐊᕐᓂᐊᕐᒪᑦ ᒥᓂᔅᑕ 
ᓇᖕᒥᓂᕆᔭᒥᓂᒃ ᑲᑉᐸᓂᒥᒃ ᖃᓄᖅ ᐸᐸᑕᐅᑎᑦᑎᔪᓐᓇᕐᒪᖔᖓᔭ.  ᑕᒪᓐᓇ ᐋᖅᑭᒍᓐᓇᖅᑐᖅ ᐋᖅᑭᒋᐊᕐᓗᒍ 
ᐃᓚᕈᓯᐊ ᓈᓴᐅᑎᓕᒃ 16(1)(c) ᐃᒪᐃᓕᖓᓕᕐᓂᐊᕐᒪᑦ: 



   

   

 
“(1) ᒥᓂᔅᑕ ᐃᒪᐃᓕᐅᕆᐊᖃᓐᖏᓚᖅ 

 
(c) ᐱᓯᓂᓯᒥᒃ ᑲᔪᓯᑎᑦᑎᔭᕆᐊᖃᓐᖏᓚᖅ ᐃᓚᒋᔭᐅ-ᕕᖃᕐᓂᒃᑯᑦ, ᐃᓄᑑᓗᓂ ᓇᖕᒥᓂᖃᕐᓂᒃᑯᑦ 
ᐅᕝᕙᓘᓐᓃᑦ ᑯᐊᐳᕆᓴᒃᑯᑦ;” 

 
ᐃᓚᕈᓯᐊ ᓈᓴᐅᑎᓕᒃ 16(2) ᒥᓂᔅᑕᐅᑉ ᓇᖕᒥᓂᖁᑎᖏᓐᓂᒃ ᐸᐸᑕᐅᑎᑦᑎᔪᓐᓇᕋᔭᖅᑐᖅ.  ᒥᓂᔅᑕ 
ᓇᖕᒥᓂᖁᑎᒥᓂᒃ ᐱᓯᒪᐃᓐᓇᕈᓐᓇᖅᑐᖅ ᓂᐅᕐᕈᑎᒋᔭᕆᐊᖃᓐᖏᓪᓗᓂᐅᒃ.  ᒥᓂᔅᑕ ᐃᖅᑲᓇᐃᔭᐃᓐᓇᕈᓐᓇᕋᔭᖅᑐᖅ 
ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᓐᖏᓪᓗᓂ ᑕᐃᒫᑦᑎᐊᕐᓗ ᑕᑯᓐᓇᖅᑕᐅᓗᓂ.. 
 
 
3. ᐊᓯᒥᒃ ᐸᐸᑦᑎᑎᑦᑎᓂᖅ – ᐸᐸᑦᑎᔨᒥᓂᒃ ᐅᖃᖃᑎᖃᕐᓂᖅ: 
 
ᒫᓐᓇ: 
 
ᐃᓚᕈᓯᖏᑦ ᓈᓴᐅᑎᓕᒃ 14(8)(c) ᐊᒻᒪ 17(3)(c) ᐃᒪᓐᓇ ᐅᖃᖅᓯᒪᔪᑦ: 
 

“ᐸᐸᑦᑎᔩᑦ ᒪᓕᒐᓕᐅᖅᑎᒥᒃ/ᒥᓂᔅᑕᒥᒃ ᐅᖃᖃᑎᖃᕆᐊᖃᓐᖏᓚᑦ ᐸᐸᑕᐅᔪᑦ ᖃᓄᖅ 
ᐊᐅᓚᑕᐅᓂᐊᕐᒪᖔᖏᑦ ᑭᓯᐊᓂ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐅᖃᖃᑎᒌᒍᓐᓇᖅᑎᑦᑎᒃᐸᑦ ᐊᒻᒪᓗ 
ᐅᖃᖃᑎᒌᖕᓂᖅ ᐱᔾᔪᑎᖃᕐᓂᐊᖅᐸᑦ ᐅᓗᕆᐊᓇᕈᑕᐅᑐᐃᓐᓇᕆᐊᓕᒃᓂ ᐅᓗᕆᐊᓇᕈᑕᐅᓂᐊᖅᑐᓂᒡᓗ 
ᐊᒃᑐᐃᓂᖃᕐᓂᐊᖅᑐᓂᒃ ᐸᐸᑕᐅᑎᑕᐅᔪᒥᒃ;” 
 

ᐃᓚᕈᓯᐊ ᓈᓴᐅᑎᓕᒃ 16(2)(c) ᐃᒪᓐᓇ ᐅᖃᖅᓯᒪᔪᖅ: 
 
“ᐸᐸᑦᑎᔩᑦ ᐅᖃᖃᑎᖃᕐᓂᐊᓐᖏᓚᑦ ᒥᓂᔅᑕᒥᒃ ᐱᔾᔪᑎᖃᕐᓂᐊᖅᑎᓪᓗᒋᑦ ᐸᐸᑕᐅᔪᖅ ᖃᓄᖅ 
ᐊᐅᓚᑕᐅᔭᕆᐊᖃᕐᒪᖔᖓ;” 

 
ᐅᖃᐅᓯᒃᓴᑦ:  
 
ᓈᓴᐅᑎᓕᒃ 14 ᐃᓚᓕᐅᔾᔨᓯᒪᔪᖅ ᐸᐸᑦᑎᓂᕐᒥᒃ ᒪᓕᒐᓕᐅᖅᑎᐅᑉ ᓇᖕᒥᓂᖓ ᐊᐅᓚᑕᐅᔪᓐᓇᕐᓂᐊᕐᒪᑦ.  
ᓈᓴᐅᑎᓕᒃ 16-ᑎᒍᑦ ᐸᐸᑦᑎᓃᑦ ᐃᓚᓕᐅᔾᔨᓯᒪᕗᖅ ᒥᓂᔅᑕᐅᑉ ᐱᓯᓂᓯᖓ ᑲᔪᓯᑎᑕᐅᖏᓐᓇᕈᓐᓇᕐᓂᐊᕐᒪᑦ.  
ᓈᓴᐅᑎᓕᒃ 17 ᒥᓂᔅᑕᒥᒃ ᐸᐸᑕᐅᑎᑦᑎᔪᓐᓇᖅᐳᖅ ᕿᑐᕐᖏᐅᖅᑎᑕᖏᓐᓂᒃ ᐊᓯᒧᑦ. 
 
ᑕᒪᒃᑮᒃ ᓈᓴᐅᑎᓕᒃ 14 ᐊᒻᒪᓗ 16 ᐸᐸᑦᑎᓂᕐᒥᒃ ᐅᖃᐅᓰᒃ ᑖᔅᓱᒥᖓᔅᓴᐃᓐᓇᖅ ᐱᔾᔪᑎᖃᖅᐴᒃ, ᐊᒻᒪᓗ 
ᑕᐃᒪᐃᓐᓂᖓᓄᑦ ᐅᖃᐅᓯᖅᑕᖏᑦ ᐊᔾᔨᒌᓕᖅᑎᑕᐅᔭᕆᐊᓖᑦ.  ᒫᓐᓇ ᐅᖃᖅᓯᒪᓂᖏᑦ ᒪᓕᒃᖢᒋᑦ, ᒥᓂᔅᑕᐃᑦ 16-ᒥᒃ 
ᒪᓕᒃᑐᑦ ᐃᓚᐃᓐᓈᖅᑕᐅᖅᑰᔨᔪᑦ. 
 
ᑐᒃᓯᕋᐅᑦ: 
 
ᐃᓱᒪᒃᓴᖅᓯᐅᕈᓯᐅᕈᒪᔪᖓ ᐃᓚᕈᓯᐊᓃᑦᑐᖅ ᓈᓴᐅᑎᓕᒃ 16(2)(c) ᐋᖅᑭᒋᐊᖅᑕᐅᖁᓪᓗᒍ 
ᐃᓚᓕᐅᔾᔭᐅᓯᒪᓕᕐᓂᐊᕐᒪᑦ ᖁᓛᓂ ᕿᕐᓂᖅᓯᓕᖅᓯᒪᔭᒃᑲ, ᐃᒪᐃᓕᖓᓕᕐᓂᐊᕐᒪᑦ ᐋᖅᑭᒋᐊᖅᑕᐅᓯᒪᔪᖅ: 
 

“ᒥᓂᔅᑕ ᐅᖃᖃᑎᖃᕐᓂᐊᓐᖏᓚᖅ ᐸᐸᑕᐅᔪᑦ ᖃᓄᖅ ᐊᐅᓚᑕᐅᔭᕆᐊᖃᕐᒪᖔᖏᑦ ᑭᓯᐊᓂ 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐅᖃᖃᑎᒌᒍᓐᓇᖅᑎᑦᑎᒃᐸᑦ ᐊᒻᒪᓗ ᐅᖃᖃᑎᒌᖕᓂᖅ 



   

   

ᐱᔾᔪᑎᖃᕐᓂᐊᖅᐸᑦ ᐅᓗᕆᐊᓇᕈᑕᐅᑐᐃᓐᓇᕆᐊᓕᒃᓂ ᐅᓗᕆᐊᓇᕈᑕᐅᓂᐊᖅᑐᓂᒡᓗ 
ᐊᒃᑐᐃᓂᖃᕐᓂᐊᖅᑐᓂᒃ ᐸᐸᑕᐅᑎᑕᐅᔪᒥᒃ;” 

 
4. ᐊᓯᒥᒃ ᐸᐸᑦᑎᑎᑦᑎᓂᖅ –  ᐸᐸᑦᑎᔨ ᑐᓴᐅᒪᔾᔪᑎᓂᒃ ᑐᓂᓯᓂᖓ: 
 
ᒫᓐᓇ: 
 
ᐃᓚᕈᓯᖏᓐᓂ ᓈᓴᐅᑎᓖᑦ 14(8)(f), 16(2)(f) ᐊᒻᒪᓗ 17(3)(f) ᐃᓘᓐᓇᖏᑦ ᐃᒪᐃᓕᖓᔪᐃᓐᓇᐃᑦ: 
 

“ᐸᐸᑦᑎᔩᑦ ᒪᓕᒐᓕᐅᖅᑎᒧᑦ/ᒥᓂᔅᑕᒧᑦ ᑐᓂᓯᖃᑦᑕᕐᓂᐊᖅᐳᑦ ᑐᓴᐅᒪᔾᔪᑎᓂᒃ ᐃᓐᑲᒻᑖᒃᓯᓕᕆᔪᓐᓇᕐᓂᐊᕐᒪᑦ 
ᒪᓕᒡᓗᒍ ᐃᓐᑲᒻᑖᒃᓯᓕᕆᓂᕐᒧᑦ ᐱᖁᔭᕐᔪᐊᖅ (ᑲᓇᑕ);” 

 
ᑭᓯᐊᓂ ᐃᓚᕈᓯᐊ ᓈᓴᐅᑎᓕᒃ 16(2)(e) ᐃᒪᐃᓕᖓᔪᑐᐊᖑᕗᖅ: 
 

“ᐸᐸᑦᑎᔩᑦ, ᐊᕐᕌᒍᑕᒫᖅ ᐅᓪᓗᖅᓯᐅᑏᑦ ᐊᕐᕌᒍᖓ ᐃᓱᓕᑦᑕᕌᖓᑦ ᐊᒻᒪᓗ ᐊᑕᐅᓯᐊᕐᓗᒍ 
ᐅᓄᖅᑐᐃᒃᑲᓐᓂᕐᓗᒍᓘᓐᓃᑦ ᐊᕐᕌᒎᑉ ᐃᓗᐊᓂ, ᒥᓂᔅᑕ ᑎᑎᕋᖅᓯᒪᔪᒃᑯᑦ ᐅᓂᒃᑳᓕᐅᖃᑦᑕᕐᓂᐊᖅᐳᖅ 
ᐱᓯᓂᓯᖓ ᖃᔅᓯᕋᓕᕐᒪᖔᖓ, ᑭᓯᐊᓂ ᐃᓗᓕᖏᑦ ᐃᓚᐅᑎᓐᖏᓪᓗᓂᒋᑦ, ᐱᖁᑎᓪᓚᕇᑦ ᐸᐸᑕᐅᔪᑦ ᐊᒻᒪᓗ, 
ᐊᕐᕌᒎᑉ ᐃᓱᐊᓂ ᐅᓂᒃᑳᒥᓂ, ᐅᖃᖅᓯᒪᓂᐊᕆᕗᑦ ᐸᐸᑦᑎᔨ ᐃᓐᑲᒻᑖᒃᓰᔭᖅᓯᒪᓕᖅᑎᓪᓗᒋᑦ 
ᖃᔅᓯᓕᐅᓚᐅᕐᒪᖔᖓ ᐊᕐᕌᓂᐅᓚᐅᖅᑐᖅ, ᐊᒻᒪᓗ ᐸᐸᑦᑎᔨᐅᓂᕐᒧᑦ ᐊᑭᓕᐅᑕᐅᓚᐅᖅᑐᑦ 
ᖃᔅᓯᐅᓚᐅᕐᒪᖔᖏᑦ, ᑕᐃᒪᐃᑦᑐᖅᑕᖃᕐᓂᖅᐸᑦ;” 

 
ᐅᖃᐅᓯᒃᓴᑦ:  
 
ᓈᓴᐅᑎᓕᒃ 14-ᑰᖅᑐᑦ ᒪᓕᒐᓕᐅᖅᑎᓄᑦ ᑐᕌᖓᔪᑦ.  ᓈᓴᐅᑎᓕᒃ 16 ᐊᒻᒪᓗ 17 ᑐᕌᖓᔪᑦ ᒥᓂᔅᑕᓄᑦ.  ᑖᒃᑯᐊ 
ᐃᓘᓐᓇᖏᑦ ᐊᑕᐅᓯᕐᒥᒃ ᐱᔾᔪᑎᖃᖅᖢᑎᒃ ᑐᑭᑖᖅᑎᑕᐅᓯᒪᔪᑦ.  ᐸᐸᑕᐅᔪᑦ ᒪᓕᒡᓗᒍ ᓈᓴᐅᑎᓕᒃ 14 ᐊᒻᒪᓗ 16 
ᐃᓚᓕᐅᔾᔨᔪᑦ ᐱᓯᓂᓯᓂᒃ, ᐊᑕᐅᓯᖅ ᒪᓕᒐᓕᐅᖅᑎᓄᑦ ᐊᒻᒪᓗ ᐊᑕᐅᓯᖅ ᒥᓂᔅᑕᓄᑦ.  ᑕᐃᒪᐃᒃᑲᓗᐊᖅᑎᓪᓗᒍ, 
ᒥᓂᔅᑕᑦ ᑭᓯᐊᓂ ᑐᓴᐅᒪᔾᔪᑎᒃᑲᓐᓂᕐᓂᒃ ᐱᑎᑕᐅᖃᑦᑕᖅᑐᑦ, ᑭᓯᐊᓂᓗ 16-ᑎᒎᖅᓯᒪᒍᑎᒃ.  
ᐱᐅᓂᖅᓴᐅᓂᐊᕈᓇᖅᑐᖅ ᐸᐸᑦᑎᔩᑦ ᐊᔾᔨᒌᓂᒃ ᑐᓴᐅᒪᔾᔪᑎᓂᒃ ᑐᓂᓯᒧᓐᓇᖅᐸᑕ ᑕᒪᒃᑮᖕᓄᑦ 
ᒪᓕᒐᓕᐅᖅᑎᑐᐃᓐᓇᕐᓄᑦ ᐊᒻᒪᓗ ᒥᓂᔅᑕᓄᑦ, ᖃᓄᐃᑦᑑᒐᓗᐊᖅᐸᑦ ᐸᐸᑦᑎᔨᐅᓂᐅᔪᖅ. 
 
ᑐᒃᓯᕋᐅᑦ: 
 
ᖃᓄᖅᑑᕈᑎᒃᓴᓕᐅᕈᒪᔪᖓ ᑕᒪᒃᑮᒃ ᐃᓚᕈᓯᐊ 14(8) ᐊᒻᒪᓗ 17(3) ᐋᖅᑭᒋᐊᖅᑕᐅᖁᓪᓗᒋᑦ 
ᐃᓚᓕᐅᔾᔭᐅᔪᓐᓇᕐᓂᐊᕐᒪᑕ ᐅᖃᐅᓯᖅᓴᐃᑦ ᐃᓚᕈᓯᐊ 16(2)(e)-ᓂ ᑎᑎᕋᖅᓯᒪᔪᑦ. 
 
 
5. ᐊᓯᒥᒃ ᐸᐸᑦᑎᑎᑦᑎᓂᖅ – ᐸᐸᑦᑎᔨᐅᓂᕐᒧᑦ ᑮᓇᐅᔭᖅᑐᕈᑏᑦ ᐅᑎᖅᑎᑕᐅᓂᖏᑦ: 
 
ᒫᓐᓇ 
 
ᓈᓴᐅᑎᓕᒃ 18 ᐃᒪᓐᓇ ᐅᖃᖅᓯᒪᔪᖅ: 
 

“ᒥᓂᔅᑕ, ᑮᓇᐅᔭᖅᑐᕈᑎᕕᓂᕐᓄᑦ ᐊᑭᓕᐅᑎᒋᓚᐅᖅᑕᖏᓐᓄᑦ ᑮᓇᐅᔭᖅᑐᕈᑎᓄᓪᓗ ᐅᑎᕐᕕᐅᓂᐊᖅᐳᖅ 
ᐊᑐᕐᓂᕈᓂᒋᑦ ᐸᐸᑦᑎᔨᖃᕐᓂᐊᕐᓂᕐᒥᒃ ᐋᖅᑭᒃᓱᐃᓂᕐᒧᑦ ᐊᐅᓚᑦᓯᓂᕐᒧᓪᓗ, ᐊᑐᕐᓗᒍ ᐃᓚᕈᓯᐊ ᓈᓴᐅᑎᓕᒃ 



   

   

16(2) ᐅᕝᕙᓘᓐᓃᑦ 17(3), ᐊᖏᖅᑕᐅᓯᒪᓂᖓ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒧᑦ ᒪᓕᒡᓗᒍ, ᑭᓯᐊᓂᓕ 
ᑲᒪᔪᒃᓴᐅᑕᐅᔪᖅ ᖃᓄᐃᑦᑐᑐᐃᓐᓇᕐᓂᒃ ᐃᓐᑲᒻᑖᒃᓯᓕᕆᓂᕐᒧᑦ ᐊᑭᓕᒃᓴᓐᖑᑐᐃᓐᓇᕆᐊᓕᖕᓂᒃ 
ᐅᑎᕐᕕᐅᓚᐅᕐᓂᓂ ᐱᔾᔪᑎᒋᓪᓗᒍ.” 

 
 
 
 
ᐅᖃᐅᓯᒃᓴᑦ 
 
ᐊᔾᔨᐸᓗᖏᓐᓂᒃ ᐱᑕᖃᓐᖏᑦᑐᖅ ᒪᓕᒐᓕᐅᖅᑎᑐᐃᓐᓇᖅ ᑮᓇᐅᔭᖅᑐᕈᑎᕕᓂᕐᒥᓂᒃ ᐅᑎᕐᕕᐅᔪᒪᒍᓂ, 
ᐊᑭᓕᖅᓱᐃᓐᓂᕈᓂᓗ ᐸᐸᑦᑎᔨᐅᓂᐊᖅᑐᓂᒃ ᐋᖅᑭᒃᓱᐃᓂᕐᒧᑦ ᐊᐅᓚᑦᓯᓂᕐᒧᓪᓗ, ᐃᓚᕈᓯᐊ ᓈᓴᐅᑎᓕᒃ 14(8) 
ᐊᑐᕐᓗᒍ. 
 
ᑐᒃᓯᕋᐅᑦ: 
 
ᖃᓄᖅᑑᕈᑎᒃᓴᓕᐅᕈᒪᔪᖓ ᐃᓚᓯᕕᒋᓗᒍ ᐃᓚᕈᓯᐊᓂᒃ ᓈᓴᐅᑎᖃᕐᓂᐊᖅᑐᒥᒃ 14(9) ᐊᒻᒪᓗ ᐃᒪᐃᓕᖓᓗᓂ: 
 

“ᒪᓕᒐᓕᐅᖅᑎᑐᐃᓐᓇᖅ ᑮᓇᐅᔭᖅᑐᕈᑎᕕᓂᕐᓄᑦ ᐊᑭᓕᐅᑎᒋᓚᐅᖅᑕᖏᓐᓄᑦ ᑮᓇᐅᔭᖅᑐᕈᑎᓄᓪᓗ 
ᐅᑎᕐᕕᐅᓂᐊᖅᐳᖅ ᐊᑐᕐᓂᕈᓂᒋᑦ ᐸᐸᑦᑎᔨᖃᕐᓂᐊᕐᓂᕐᒥᒃ ᐋᖅᑭᒃᓱᐃᓂᕐᒧᑦ ᐊᐅᓚᑦᓯᓂᕐᒧᓪᓗ, ᐊᑐᕐᓗᒍ 
ᐃᓚᕈᓯᐊ ᓈᓴᐅᑎᓕᒃ 14(8) ᐊᖏᖅᑕᐅᓯᒪᓂᖓ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒧᑦ ᒪᓕᒡᓗᒍ, ᑭᓯᐊᓂᓕ 
ᑲᒪᔪᒃᓴᐅᑕᐅᔪᖅ ᖃᓄᐃᑦᑐᑐᐃᓐᓇᕐᓂᒃ ᐃᓐᑲᒻᑖᒃᓯᓕᕆᓂᕐᒧᑦ ᐊᑭᓕᒃᓴᓐᖑᑐᐃᓐᓇᕆᐊᓕᖕᓂᒃ 
ᐅᑎᕐᕕᐅᓚᐅᕐᓂᓂ ᐱᔾᔪᑎᒋᓪᓗᒍ.” 

 
 
ᐃᓘᓐᓇᖏᑦ ᑐᓐᓂᖅᑯᑕᐅᕗᑦ ᐆᒧᖓ. 
 

 

 

ᓄᐊᒪᓐ ᐱᑭᐅᓪ 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ 

ᒪᐃ 25, 2009 

 


